
{1}INCIPIUNT ECCLESIASTICA OFFICIA
PER TOTUM ANNUM

1. De Adventu Domini

Sabbato ante primam dominicam Adventus dimittitur commemoratio sancte Crucis, ad vesperos non dicenda deinceps nisi in crastinum Purificationis sancte Marie. Ipso vero sabbato, si festivitas sancti Andreę evenit, vespertinum officium de eodem Adventu erit, commemoratio de apostolo. Primum autem responsum prime et secunde dominice uni maiorum datur. Sciendum vero quod in toto Adventu non celebrentur misse in conventu nisi de ipso Adventu et de festis sanctorum, exceptis duobus primis sabbatis in quibus de sancta Maria canitur missa Rorate, et exceptis anniversariis defunctorum si evenerint, et semel pro fidelibus defunctis per unamquamque septimanam. Si vero istis diebus aliquis frater de hoc seculo transierit, septenarium cum tribus lectionibus ex more agatur, in quibus, missa de Adventu omissa, et Requiem eternam canatur. In tertia vero septimana eiusdem Adventus ieiunia Quatuor Temporum omni anno sunt agenda, et omelie evangeliorum, ad ipsos tres dies Ieiuniorum pertinentes, ad vigilias legende, et feria quinta eiusdem septimane sermones sancti Augustini de Incarnatione Domini, videlicet Legimus sanctum Moysen et Vos inquam convenio, ad vigilias recitandi sunt. Si quando vero festum sancti Thome apostoli in eadem feria quinta evenerit, tertia {2}feria eiusdem septimane prenotati sermones legantur. Preterea si festum sancti Thome occurrat sexta feria [Fol. 1v] ieiunii Quatuor Temporum, celebratur in precedenti quinta feria. Quod si evenerit sabbato Ieiunii aut dominica, agatur ipsa celebritas sequenti secunda feria. De festis vero trium lectionum fit mentio tantum. Sciendum tamen quod a. illa quę quinto die ante diem Nativitatis intitulatur ad Benedictus, sicut in antiphonario notatur, id est Nolite timere, etiam si ipsa dies quarta dominica evenerit, non omittatur, sed dicatur ad Benedictus; de illa vero de dominica, id est Ave Maria, secundum quod cantor ordinaverit fiat. Et sciendum quod in prima dominica Adventus, in prima lectione legitur totus prologus in Ysaiam ab uno maiorum, Nemo cum prophetas, et cum ipso prologo legendus est in refectorio totus Ysaias. Et est etiam notandum quod privatis diebus, ubi propheta ex parte Domini loquitur, lectiones nocturne cum Hec dicit Dominus terminantur, quod etiam in Ieremia et Iezechiel prophetisque duodecim observatur. Porro Aspiciens et Ierusalem, primum r. prime et secunde dominice que in suis dominicis cum tribus versibus canuntur, quotiens privatis diebus repetentur, cum solo ultimo versu cantabuntur.

2. De Vigilia

In vigilia Nativitatis Domini, si non est dominica, usus ferialis usque ad laudes non mutatur, quamvis genua non flectantur, {3}preter invitatorium quod a duobus canitur, et versiculos, lectiones et responsoria, quę de ipsa vigilia dicuntur. Si autem dominice Nativitatis vigilia in dominica evenerit, invitatorium et versiculi de ipsa vigilia sunt, sex prime lectiones et sex prima ra. non mutantur, sed deinceps cetera omnia erunt de vigilia. At tamen, post collectam de vigilia, dicto Deo gratias, sequitur dominicalis a. Ave Maria, cum versiculo [Fol. 2r] Vox clamantis et collecta Excita Domine. Porro invitatorium et tria ra. et ae. ad laudes quę de dominica supersunt, iuxta providenciam cantoris competentibus retro diebus cantantur. Si vero dominicus non fuerit, missa post primam celebrabitur, ad quam una tantum oratio dicatur, nisi forte missa de anniversario alicuius defuncti, vel missa de septem officiis plenariis illa die dicenda occurrerit. Et prophetia Ysaię ante epistolam a quolibet fratre, rogato a cantore, legatur. In capitulo autem, post primum versum prime lectionis, totus conventus pro veneratione sancte Nativitatis prostratus orationem brevem faciat, et abbate, vel priore si abbas defuerit, surgente, ceteri etiam se erigant et resideant, lectorque tunc reliqua lectionis prosequatur. Si autem vigilia Nativitatis Domini die dominica evenerit, missa matutinalis erit de dominica, id est Memento nostri, cum omnibus collectis que in novem lectionibus solent dici, sed tamen coll. de vigilia, id est Deus qui nos, non dicatur. Maior vero missa de vigilia, id est Hodie scietis, Alleluia dicatur et Credo in unum, verum prophetia Ysaie ante epistolam non omittatur. His itaque peractis, agendum est de vespertinis officiis. A domno abbate vespere incipientur, ad cuius etiam pertinet officium non solum celebrare missas trium sequentium dierum cum ceteris horis, sed etiam in omnibus duplicibus festis. Cui obsequetur eiusdem ebdomade septimanarius in libro tenendo, capitulum et orationem, et lumen si indiguerit, preparando, thuribulum vero ei et incensum ministrando. Qui etiam assistet ei dum maius altare incensaverit, eique honestissime {4}obsecundaverit, deinde vero accepto ab abbate thuribulo, et in choro revertente, cetera altaria, incipiens a Sancto Iohanne, thu[Fol. 2v]rificabit, inclinans ante altare thurificaturus, similiter faciens rediturus. Quibus expletis, rediens in choro, domno abbati deferat eundem honorem. Cantore vero prius incensato, impendat hoc idem utrique choro, omnibus inclinans, eique ab omnibus inclinetur. Istis eciam diebus cantor chorum tenebit, antiphonas distribuens, psalmos intonans, versiculos et Benedicamus iunioribus iniungens. Terminatis vesperis egrediuntur a choro ordinati bini et bini in procedendo. Qui modus processionis est servandus quoties a monasterio pergitur in capitulum, seu refectorium ad potandum, vel in dormitorio pausatum.

3. De Natali

In sacratissima nocte Natalis Domini, priusquam ad nocturnos surgatur, lumen usque in diem arsurum in claustro ante capitulum a cellarario procuretur. A quo etiam providendus est unus frater laicus, qui predictum lumen quoties necesse fuerit clarificet, ignem in calefactorio si tempus exegerit preparet, aquam canonicis manus abluentibus religiose subministret. Inchoata itaque nona lectione, diaconus evangelium lecturus et subdiaconus, induti albis, se preparent. Dum ergo nonum r. canitur, procedit diaconus ad domnum abbatem, benedictionem petiturus, precedente se subdiacono et deferente incensum cum thuribulo. Tunc domnus abbas, offerente diacono, thus benedicit et thuribulo imponit. Diaconus autem, antecedente subdiacono, ad maius altare progreditur, et incensato altari, post responsum legit evangelium. Lecto [Fol. 3r] itaque evangelio, incipit domnus abbas Te Deum laudamus. Post Te Deum laudamus statim officium imponitur. Sacerdos interim, scilicet prior, ad missam canendam {5}paratus, procedit ad altare Sancti Iohannis Evangeliste, ibique missam celebrat. Ibidem quoque legitur epistola, prophetia et evangelium, quod et in subsequenti missa servatur, que ad Sanctum Laurentium celebratur. Sacerdos ergo, post Kyrieleison, innuente sibi precentore, Gloria in excelsis incipit, item, percepta communione, ad nutum precentoris, imponit ad laudes antiphonam Quem vidistis, et consueto more laudes dicuntur, sine capitulo et sine versu. Eodem modo ad Benedictus imponit sacerdos antiphonam Gloria in excelsis Deo, et ita post completam missam laudes complentur. Post Ite missa est qui opus habent vadunt ad ignem, a cellarario regulariter procuratum. Calefacti vero redeant in chorum, aliis supervenientibus. Imminente autem die, secretarius ad convocandos fratres, repetitis paulatim ictibus, signum concutit. Interea sacerdote ebdomadario cum ministris preparato, missa pulsatur, et eo ad Sanctum Laurentium procedente, Lux fulgebit incipitur. Post offerendam privatas volentibus licet canere missas, inter quas et primam et capitulum nullum relinquitur intervallum, capituloque terminato, reliqui sacerdotes cantare possunt. Pulsato subinde signo, indutoque abbate cum ministris, tercia canitur, deinde missa, ad quam una tantum coll. dicitur, et eodem modo tribus diebus sequentibus agitur. Ad vesperas a. Tecum principium cum ceteris, quę cotidie similiter canuntur usque ad octavas Apparitionis. [Fol. 3v] Dictis vesperis, sequitur commemoratio beati Stephani.

4. De Octavis Domini

In tribus autem sequentibus diebus missa matutinalis erit Puer natus est. In prima die istorum trium dierum, scilicet in die sancti Stephani, ad hanc predictam missam prima coll. {6}erit Concede quesumus, secunda vero Da nobis quesumus, Deus qui salutis, deinde epistola Apparuit gratia, evangelium Exiit edictum. In secunda autem die, videlicet in die sancti Iohannis Evangeliste, prima coll. erit Concede quesumus, secunda vero Ecclesiam tuam, tercia Da nobis quesumus, quarta Deus qui salutis, deinde epistola Apparuit benignitas, evangelium Pastores loquebantur. In die sanctorum Innocentum prima coll. Concede quesumus, secunda Deus cuius hodierna, tercia Da nobis quesumus, quarta Ecclesiam tuam, quinta Deus qui salutis, epistola Apparuit gratia, evangelium Exiit edictum. Duobus item diebus qui festum Innocentum secuntur, nisi dominica fuerit, sic misse celebrantur: prima die Puer natus est, collecte Concede quesumus, Da nobis quesumus, Ecclesiam tuam, Deus cuius hodierna, Deus qui salutis dicantur, epistola Apparuit gratia, evangelium Exiit edictum. Secunda vero die Puer natus est et supradicte collectę dicantur, epistola Apparuit benignitas, evangelium Pastores loquebantur.

5. Quomodo a Nativitate Domini usque Septuagesimam
diebus dominicis officia missarum disponantur singulis annis

Si dominica evenerit in natali sancti Stephani, vel sancti Iohannis, sive sanctorum Innocentum, officium Dum medium {7}differtur in dominicam que Circumcisionem sequitur, nisi propinquitas Septuagesime compellat ut celerius dicatur. Si autem dominica dies in aliis tribus diebus natalem Innocentum sequentibus, vel in ipso die Circumcisionis evenerit, nullo modo amplius differtur, sed [Fol. 4r] ad matutinalem missam cantatur. Et cum illa duo officia que secuntur Dum medium silentium, scilicet In excelso throno et Omnis terra, canuntur, ille tantum collecte, epistole et evangelia que ad illa officia intitulata sunt dicantur. Cum vero introitus Adorate Deum iterato cantatur, collectę et epistole et evangelia que secuntur vicissim sibi infra ebdomadam subrogantur, ut nisi angustia temporis obsit cuncta dicantur. Sed quoniam hec dispositio quatuor officiorum non semper sic observari potest, quando ista impossibilitas acciderit, disponantur sicut ratio et tempus dictaverit. Considerandum est iterum quod, infra octabas Natalis et Epiphanie, quandocumque dominica dies inciderit, post generale officium matutinum sive vespertinum agitur commemoratio de ipsa dominica cum antiphona, versiculo et collecta. Preterea de sancto Silvestro novem lectiones fiunt, de eodem confessore missa celebrabitur cum predictis collectis, sed ad vesperas de eo penitus tacetur. Ad ipsas vesperas r. Gaude Maria, ad Magnificat a. Qui de terra est, in crastino missa matutinalis Vultum tuum, nisi dominica sit, collecte Deus qui salutis, Deus qui nobis nati, Da nobis quesumus, Ecclesiam tuam, Deus cuius hodierna, epistola Apparuit gratia, evangelium Pastores. Ad maiorem missam officium Puer natus est, coll. Deus qui nobis, epistola Apparuit benignitas, evangelium Postquam consummati sunt.

{8}6. De officiis defunctorum post Circumcisionem Domini

[Si tribus diebus, qui Circumcisionem Domini sequuntur, anniversarius dies alicuius defuncti, seu septem plenaria officia supervenerint, missa de octavis dicatur et] coll. pro defuncto.

7. De Theophania

In vigilia Epiphanie invitatorium Xristus natus ab uno cantatur, [Fol. 4v] hymnus ad nocturnos A solis ortus usque Enixa est, psi. et ae. de Nativitate cum responsoriis, evangelium Defuncto Herode, Te Deum laudamus non dicitur nisi dominica sit. Ad laudes a. Germinavit, ymnus in laudibus Enixa est, ad Benedictus a. ..., coll. Corda nostra. Ad missam officium Lux fulgebit, sequitur Gloria in excelsis, epistola Apparuit benignitas, r. Benedictus qui venit, Alleluia, Dominus regnavit, evangelium Defuncto Herode, offertorium Deus enim firmavit, communio Tolle puerum. Ad vesperas ae. et psi. sicut die Natalis Domini, r. Reges Tharsis, a. Venit lumen. Sequenti tamen die, et cotidie infra octavas, cantatur super nocturnos hymnus Enixa est, ad laudes et vesperos Hostis Herodes. Enimvero evangelium Factum est nocte legitur eo loco et ordine et processu quo Liber generationis. In crastino autem incipiuntur epistolę Pauli ad nocturnos, legiturque per totam ebdomadam tota epistola ad Romanos. Verumtamen in refectorio inchoantur ipse epistolę {9}infra octabas dominici Natalis, post sermones de festivitatibus ipsius temporis. Quod si infra has Apparitionis octavas dies dominicus evenerit, nocturnale officium totum de ipsa Epiphania erit, legeturque omilia evangelii dominicalis. De dominica quoque erit missa matutinalis, meridiana de octabis. Post octabas Theophanie repetuntur psalmodie et de Nativitate nulla fit mentio amplius.

8. Capitulum de «Domine ne in ira»

Ab octabis Theophanie usquę Septuagesimam, dominicis diebus ad vigilias dicuntur ra. Domine ne in ira. Si autem tempus fuerit breve, et festivitates sepius acciderint in dominica die, dif[Fol. 5r]fertur aliqua earum in secundam feriam propter inceptionem responsę. Rursum, si post octabas nulla dominica cantari potuerit, dominico die infra octabas cantari debebit.

9. De Purificatione sancte Marię

In die Purificationis sancte Marię, post terciam, abbas, accepta pastorali virga, benedicat candelas, a secretario iam antea in presbiterio delatas. Post benedictionem ergo aqua benedicta aspergat. Cantor itaque, cum abbati candelam accensam obtulerit, imponat antiphonam Lumen ad revelationem, cui etiam subiungat versum Nunc dimittis servum tuum uti in libris invenitur. Interim secretarius, suo adiutus suffraganeo, reliquas candelas canonicis, {10}conversis, familie atque hospitibus si affuerint, distribuat. Quibus distributis, sequitur Dominus vobiscum cum collecta Erudi quesumus, deinde fiat processio per claustrum. Ad quam diaconus crucem et subdiaconus aquam benedictam baiulent. Porro cantor ad exitum processionis antiphonam imponat Ave gratia plena Dei, qua finita, sequatur alia a. Adorna thalamum, post quam subrogetur a. Responsum accepit, et fiant tres stationes per viam, quaque scilicet antiphona una statio. Ad introitum vero ęcclesię abbas incipiat antiphonam a cantore prenunciatam Hodie beata virgo, et omnibus introgressis et predicta antiphona finita, missa solempniter celebretur. Igitur, postquam diaconus evangelium legerit, et abbati munus Deo sacrandum obtulerit, ipseque idem diaconus munus more solito super altare ordinaverit, abbas candelam suam reddat sacriste, et diaconus suam abbati offerat, et postea subdiaconus, [Fol. 5v] deinde ceteri omnes, a prioribus incipientes. Has candelas sacrista et suffraganeus suus a manu abbatis suscipientes, extinguant. Si vero die dominica festum Purificationis sancte Marię evenerit, more solito ante terciam abbas exorcismum faciat aque, et post terciam fiat processio. Prior autem provideat ne quid inconveniens inveniatur in claustro dum ista processio vel alie aguntur.

10. De Septuagesima

Sabbato precedente Septuagesimam, ad vesperas Benedicamus cum alleluia canitur, et exinde usque in paschale sabbatum alleluia dimittitur, loco cuius Laus tibi Domine frequentatur. Prologus Geneseos a quodam maiorum totus ad nocturnos in prima lectione legitur, et deinceps usque ad Quadragesimam lectiones de Genesi continuatim in choro terminantur. Responsorium In principio dicitur in Septuagesima et Sexagesima, tam privatis quam dominicis diebus. De festis autem trium lectionum {11}annuus usus tenetur usque in Capite Ieiunii. Preterea Eptaticus totus in refectorio legitur. Verumtamen in dominica die prius leguntur omilie, vel si de aliqua festivitate aliquid fuerit legendum qualibet die. Si vero in dominica Septuagesime evenerit Purificatio sancte Marie, feria secunda inchoatur hystoria ad vigilias, videlicet liber Genesis cum prefatione, et ra. In principio, versiculus ad lectiones, in tribus dominicis, Domine refugium. Si in hoc tempore evenerit festivitas sancti Valentini, martyris, non dicatur tractus ad missam, id est Desiderium anime, quia non est consuetudo ut in privatis diebus, [Fol. 6r] vel matutinalibus missis, quando duę misse canuntur, extra Quadragesimam dicatur tractus, exceptis sabbatis Quatuor Temporum et missis defunctorum precipuis et privatis.

11. De Capite Ieiunii

Feria quarta in Capite Ieiunii incipitur genuflexio a nocturnis, et ita fit usque in Pascha in omnium horarum initiis, nisi in novem lectionum nataliciis. Ipso die, dicta prima, exeant canonici in claustrum, et altaris ministris, ut in ceteris diebus, ad missam celebrandam preparatis, sacerdote alba cum manipulo, et ministro suo alba et manipulo induto, signoque pulsato, in claustro se discalcient, atque in eodem calceamenta dimittentes loco, ęcclesiam intrent et, in ordine suo, versis vultibus ad altare stent. Altaris itaque ebdomadarii, in vestiario se discalciantes, in chorum veniant. Postquam ergo abbas, accepta a secretario stola et pastorali virga, in presbiterio benedixerit cineres, antea in ipso presbiterio a secretario positos, atque aqua benedicta asperserit, verso vultu ad aquilonem cantetur a. Exaudi nos {12}Deus et ps. Salvum me et Gloria, et alia a. Iuxta vestibulum, et Immutemur habitu. Ipse vero abbas, stans super gradum et versus ad chorum, super singulorum capita mittat cineres benedictos, incipiens a ministris altaris, omnibus flectentibus genua in terra. Cumque omnes per impositionem cinerum suę corruptionis memores esse ammoniti fuerint, tunc abbas, stola deposita, ab ebdomadario misse sacros recipiat [Fol. 6v] cineres, eo modo quo ceteri. Sciendum autem quia dum hoc officium cinerum agitur, minister altaris eos ante abbatem tenere debet. His itaque peractis, sacerdos et ministri calcient se, et signo pulsato, accedant ad missam celebrandam. Ceteri vero omnes discalciati remaneant donec missa peragatur, tuncque se calcient in claustro. Quod si abbas defuerit, misse ebdomadarius totum cinerum adimpleat officium. Porro cineres hos extra chorum familie et hospitibus, si affuerint, prior, adiuncto sibi aliquo fratre, imponat. Sciendum est quia tractus Domine non secundum peccata tam in hac die quam in aliis tribus diebus in Quadragesima, scilicet secunda et quarta et sexta feria, usque ad quartam feriam ante Pascha dicitur, excepta tantummodo feria quarta post primam dominicam Quadragesime, quia in ipsa feria quarta tractus De necessitatibus canitur. Collecta autem de dominica hac die, et deinceps per totam Quadragesimam, privatis diebus in septimana omittatur. Canonicalis prefacio, videlicet Qui corporali ieiunio, exceptis dominicis diebus, usque ad Cenam Domini dicatur. Illud autem non debet a memoria excludi quod festum novem lectionum non fit apud nos in Capite Ieiunii, sed si eo die occurrat, celebratur in feria sequenti sive precedenti.

{13}12. De tractibus

In Septuagesima et dominicis diebus usque ad Pascha, et in Parasceve Eripe me, omnes tractus alternatim chorus canit. In precipuis vero sollempnitatibus duo fratres ante presbiterium, ceteros totus insimul chorus.

13. De festis infra Quadragesimam

Dum festum in quo non laboramus in Quadragesima evenerit, [Fol. 7r] missa matutinalis de Ieiunio erit, ad quam tantum fiet commemoratio de festo. Post terciam autem subsequetur de eodem festo, inter quam missam et sextam nullum remanebit intervallum. Quod si festum in quo laboramus fuerit, post missam de Ieiunio celebrabitur missa de eodem festo, nullo relicto intervallo. Sciendum quod septem psi. penitentiales, quos cum letania eodem tempore privatis diebus dicere solemus, post terciam ante capitulum subnectentur.

14. De Quadragesima

Sabbato precedente primam dominicam Quadragesime mutantur secundum tempus ymni, versiculi et collecte. In crastino, post cenam servitorum, fit vigilia pro requie omnium fidelium defunctorum, exceptis laudibus, quę usque post matutinos differuntur. Et perseverat usus iste usque in quartam feriam ante Pascha. Hac die, post completorium, cruces cooperiantur, {14}et cortina ante presbiterium tendatur, que ita omnibus privatis diebus per Quadragesimam usque ad quartam feriam ante Pascha, post completorium, remanebit. In sabbatis vero, et in vigiliis sanctorum novem lectionum, ante vesperas a conspectu presbiterii est cortina retrahenda, et in crastino post completorium est remittenda. Ad missam vero, privatis diebus, ut sacerdos libere ab abbate, si affuerit, ad evangelium legendum benedictionem petat, subdiaconus cornu cortine in parte abbatis modice retrahat, et data benedictione, ut prius erat remittat. Diaconus vero accedat ad cortinam ubi sublevata est, querens benedictionem. His vero sanctis diebus Quadragesime orationi frequentius insistere debemus, et ideo omni die unusquisque fratrum certa consuetudine orationem privatam, tempore lectionis, in ecclesia Deo offerat. Et sciendum quod nulla missa privata, his temporibus, diebus privatis canenda sit, nisi post [Fol. 7v] generalem missam. Si acciderit per hos dies Quadragesime ut crux, que est retro altare cooperta, tollatur inde pro quolibet defuncto, vel infirmo communicando sive inungendo, discooperiatur quoadusque proprio loco, scilicet super altare, restituatur. Est autem memorie commendandum quod, privatis diebus, a prima secunda feria usque in quintam dominicam, expositio canticorum graduum iuxta Patrem Augustinum ad nocturnos legitur, nisi in Ieiuniis Quatuor Temporum, quando evangelia leguntur. Quę Ieiunia omni anno fiunt in prima Quadragesime septimana. Est autem notandum quod in quarta feria, ad missam ieiunii Quatuor Temporum, [non] premittitur primę collecte Dominus vobiscum, sed Oremus tantum. In sabbato predictorum Ieiuniorum dicitur ad omnes collectas Oremus tantum, et ad ultimam Dominus vobiscum, ad quam non dicitur Flectamus genua. Quę collecta sola semper est per omnia Quatuor Temporum ieiunia, nisi fit in presentia festivitatis alicuius memoria.

{15}15. De Dominica Passionis

Sabbato ante dominicam Passionum mutantur capla., versiculi et collecte quę hactenus dicebantur, hymni quoque ad vesperos, nocturnos et laudes. In vespertino autem hymno est consuetudo ista, ut in salutatione dominice Crucis, qua dicitur O crux ave spes unica, super iuncturas manuum versus altare ab inclinis petatur venia. Ab hac die usque in Pascha, quia totum de Cruce agitur, consueta Crucis non fit memoria. Ad invitatorium, post finem psalmi, Gloria Patri non subnectitur, et ipsum invitatorium non a principio sui post primum psalmi versum repetitur usque in quintam feriam ante Pascha. Ad tercium quoque et sextum et nonum responsum [Fol. 8r] Gloria non dicitur, sed qui versum cantaverit, post repeticionem, ipsum responsum reincipit. Ipsa nocte de Ieremie initio sex prime lectiones leguntur, et eiusdem libri prima parte ad nocturnos retenta, hoc est usque ad versum qui sic incipit Maledictus homo qui confidit in homine, reliquum totum in refectorio perlegitur, ita tamen ut omelie tempori convenientes prius legantur. Responsum primum Isti sunt non canitur nisi ipsa dominica, sed eius vice ponitur r. Multiplicati feria secunda et quinta feria. Ad primam a. Tempus meum, psi. Deus Deus meus respice, ad terciam Oves mee, cum responso Erue, ad sextam a. Magister dicit, cum responso De ore leonis, ad nonam a. Desiderio, cum responso Principes, eodemque modo per totam septimanam dicuntur. Preterea ad primam omnesque reliquas horas tantum ad responsa et ad missarum officia non dicitur Gloria. Tamen, dum aqua benedicta aspergitur, finito versu Asperges me, Et secundum multitudinem pro Gloria repetitur. Verumtamen in festis novem lectionum Gloria non omittitur nisi in missa de Ieiunio.

{16}16. Ordo in Ramis Palmarum

Dominica in Palmis ab abbate exorcismus aque agatur, deinde terciam ipse incipiat. Qua finita, legitur epistola et evangelium. Quibus expletis abbas, accepta pastorali virga, supra presbiterii gradum arborum ramos, ante horam terciam a secretario ibi locatos, benedicat, et postea aqua benedicta aspergat. Quibus peractis, cantor, postquam ramum abbati obtulerit, incipiat antiphonam Pueri Hebreorum, moxque secretarius cum suffraganeo suo ramos benedictos canonicis distribuat, reliquam partem fratribus laicis, familie, hospitibus si affuerint, porrigat. Interim, prenotata antiphona [Fol. 8v] finita, cantentur alie ae. Pueri Hebreorum et Occurrunt turbe. His ergo ita ordinatis, incipiente cantore antiphonam Cum appropinquaret, exeat subdiaconus cum aqua benedicta, subsequente diacono cum cruce discooperta, quem subsequatur conventus eo ordine quo stat in choro, iunioribus preeuntibus, ita ut abbas vel sacerdos ebdomadarius, si abbas defuerit, eat posterior, et post ipsum conversi, et fiat processio tantum in claustrum. Prior autem provideat ne quid inconveniens inveniatur in claustro dum ista processio vel alie fiunt. Et dum predicta a. canitur, fiat prima statio in parte quę exstat iuxta dormitorium. Qua finita, cantetur alia a., scilicet Collegerunt, subsequente mox versu Unus autem, et agatur iuxta refectorium statio secunda. Ad repeticionem vero huius antiphone, scilicet Ne forte veniant Romani, procedatur ad ultimam stationem iuxta ęcclesiam. Porro in ultima statione, incipiente cantore antiphonam Ave rex noster, inclinetur ad crucem conventus, manibus in terra positis, et omnes erecti deinceps stent conversi ad crucem usque dum incipiatur Gloria laus. Interim conventus stet versis vultibus ad invicem. Duo autem fratres, qui iam a cantore premoniti debent esse, ęcclesiam intrent, et iuxta hostium stantes versa facie ad processionem, {17}versus Gloria laus uti in libro ordinati sunt cantent. Quibus finitis, et ab eisdem fratribus principio eorumdem versuum Gloria laus reppetito, revertantur ad processionem et stent in ordine suo. His igitur peractis, imponat abbas responsum Ingrediente, a cantore ei prenunciatum, et ecclesiam [Fol. 9r] omnes illud cantando intrent, ramos quoque quos gestant, mox ut in chorum venerint, super formas deponant, quos secretarius continuo auferat. Postea missa celebretur sicut in natali unius apostoli, excepto tractu qui vicissim a duobus choris canitur. Et sciendum quod hanc septimanam de evangelio diaconus nullus secundum ordinem accipiat, sed illi cantor hoc officium in tabula commendabit quem ad hoc idoneum perspexerit, quem tamen in sabbato, si necesse fuerit, mutare licebit.

17. Quomodo passiones incipiantur

Ad Passiones dominicalis misse Dominus vobiscum et Gloria tibi, misse tercie et quarte ferie Dominus vobiscum dicitur, sed Gloria tibi Domine non dicitur. In Parasceven autem nec Dominus vobiscum nec Gloria tibi Domine. Quando vero non dicitur Gloria tibi Domine, non se muniunt fratres signo crucis.

18. Officium trium dierum ante Pascha

Feria quarta ante Pascha ad vesperas non flectuntur genua, neque dicuntur preces, neque ad completorium, quia festum est, r. Circumdederunt, hymnus Vexilla, versiculus Dederunt {18}in escam meam fel, a. Symon dormis. Hinc usque in sabbato ante octabas Pasche non dicuntur ore sancte Marię. Feria quinta ad matutinos Deus in adiutorium non dicitur, nec Gloria, nec invitatorium, nec hymnus, nec capitulum. Post trinam orationem statim incipitur a. Zelus domus, in initio lectionis non dicitur Iube domne, nec infra Tu autem, sed ex verbis lectionis lector finem faciat. Hoc ordine feria sexta et sabbato fit. In sacriste autem providentia debet esse ut, dum laudes Dei in sanctis canuntur, ceteris luminaribus extinctis, due candele accendantur, una quarum in medio choro posita, antiphona ad Benedictus imposita, ex [Fol. 9v] tinguatur, alia in absconsa reservata post matutini officii expletionem referatur. Post antiphonam ad Benedictus duo iuniores incipiunt Kyrieleison, deinde duo sacerdotes Qui passurus, hinc duo diaconi Domine miserere, chorus Xristus Dominus; item duo primi Xristeleison, sacerdotes Qui prophetice, diaconi Domine miserere, chorus Xristus Dominus; item primi Kyrieleison, sacerdotes Qui expansis, diaconi Domine miserere, chorus Xristus Dominus, prelatus Mortem autem crucis. Sic ceteris noctibus. Postea flectuntur genua et dicuntur preces suaviter cum Miserere mei et collecta Respice quesumus Domine, sine Dominus vobiscum et sine Benedicamus Domino. In die vero, ad omnes horas non flectuntur genua quia festum est, nec dicuntur preces, nec Dominus vobiscum, nec Benedicamus Domino. Ad primam solummodo psi. dicuntur alta voce, sine Deus in adiutorium et sine Gloria, psi. Deus in nomine, Beati immaculati, Retribue, Quicumque vult, sine capitulo, r. In monte Oliveti, versus Verumtamen, Exurge Domine et iudica causam, sine Kyrieleison, Pater noster, Et ne nos, Credo, preces mediocriter, sine Miserere, coll. Respice, sine Dominus vobiscum et sine Benedicamus. In capitulo kalendarium et lectio annuntiatur sine Iube domne, non dicitur Preciosa est in conspectu, neque coll. Sancta Maria virgo, nec Deus in adiutorium, sed statim post lectionem kalendarii dicitur Kyrieleison, Xriste, Kyrieleison, Pater noster, Respice Domine in servos tuos, Et sit splendor, oratio Dirigere, postea legitur lectio de regula et finitur sine Tu [autem], deinde recitatur breve tam de feria sexta {19}quam de sabbato, quia feria sexta capitulum non tenetur, deinde qui preest capitulo dicat Benedicite, et tractatis quę in capitulo tractanda sunt, dicitur Adiutorium nostrum in nomine Domini. Ad terciam ps. Legem pone, r. Tristis est, versus Vigilate, versus Insurrexerunt in me testes iniqui, [Fol. 10r] coll. Respice, sine Dominus vobiscum et sine Benedicamus Domino. Ad sextam ps. Defecit, r. Unus ex discipulis, versus Qui intingit, versus Deus meus, eripe me de manu peccatoris et dicitur coll. ut supra. Ad nonam ps. Mirabilia, r. Seniores, versus Congregaverunt, versus Homo pacis mee, coll. ut supra. Post terciam portarius, nisi alteri abbas iusserit, tot pauperes eligat quot canonici sunt in cenobio; hos omnes, postquam suscepti fuerint a canonicis ut mos est, a ceteris sequestratos in una parte manere faciat donec ad mandatum ducantur. Et interim, dum sexta cantatur, conversus laicus, adiutor canonici hospitalis, et ceteri fratres laici quos cellararius advocaverit, ducant pauperes in claustrum, ibique eos sedere et discalciari faciant, incipientes ab hostio ecclesię, quo canonici exire et claustrum intrare solent. Vasa et lintea, seu tersoria, ad mandatum necessaria, aquamque calidam illuc deferant, et omnia ordinate disponant. Que vasa et cetera necessaria cellararius provideat. Dicta vero sexta, exeant fratres de ęcclesia, incipientes a prioribus, ita ut abbas omnes transeat pauperes usque ad ultimum, et mandatum faciant in claustrum pauperibus. Porro fratres laici, ut illius sancti mandati cooperatores existant, aquam et tersoria canonicis mandatum facientibus competenter et diligenter administrent. Cellararius autem qui denarios ad opus pauperum canonicis porrigit, extremis in ordine canonicis innuat ut in pauperibus absentium infirmorum canonicorum [Fol. 10v] et portarii qui in ultimo ordine pauperum collocandi sunt, mandati officium adimpleant. Et postquam abluerint et exterserint et osculati fuerint pauperum pedes, proprias canonici manus lavent. Hoc expleto, a singulis fratribus singuli nummi singulis dentur pauperibus. Qui denarii flexis genibus sunt dandi, et manus pauperum osculande. Postea vero simul se erigant fratres, iterumque veniam ante pauperes petentes, {20}dicant Suscepimus Deus misericordiam tuam in [medio] templi tui, deinde ducantur pauperes ad cellam hospitum, ac postea reficiant. Et sciendum est quod omnes supervenientes hac die, pro reverentia Dominici mandati, caritative hora competenti sint reficiendi. Deinde, facto secundum quod tempus permiserit intervallo, pulsetur signum ad conveniendos altaris ministros ad revestiendum. Quibus paratis ad missam celebrandam, nona precedente, imponatur officium misse. Ad quam missam non dicitur Gloria Patri et Filio, nec Gloria in excelsis, nisi ubi episcopus presens fuerit, Flectamus genua non dicitur, Dominus vobiscum dicitur, Credo in unum non dicitur, prefatio dicitur Qui salutem humani generis, Agnus Dei dicitur sed pax non accipitur, neque in Parasceve, neque in sabbato, sequitur communio Dominus Ihesus. Finita communione, incipitur a. ad vesperas Calicem salutaris, cum aliis. Interim corpus Domini de vasculo super altare pendente sumatur, et super patenam illa hora sumendum ponatur, linteum etiam mox de eodem vasculo auferatur, aliudque a sacrista illa hora presentatum in eo ponatur, et mutatum ab eodem secretario super piscinam comburatur, cineresque eius in ea [Fol. 11r] proiciantur. Missa autem celebrata, partem sacre communionis in crastinum servandam abbas in vasculo ante notato honorifice recondat. Et sciendum quod hac die missa privata non sit ab aliquo cantanda, nisi cotidiana pro defunctis. Post antiphonam ad Magnificat, conversus presbiter ad populum dicat Dominus vobiscum, oratio Refecti vitalibus alimentis, in fine diaconus Benedicamus Domino. Post vesperam vero secretarius cum adiutoribus quos ipse advocaverit in hoc opus, antequam in refectorium pergat, altaria discooperiat, et pallas quas de altari tulerit, propter instantis brevitatem temporis, minime tunc plicet, post horam vero refectionis eas honeste aptet et condat. Eodem die et Parasceve, conventus, in refectorio ad prandendum ingressus, incipit Edent pauperes, sine Gloria Patri et sine Kyrieleison, Pater noster dicitur, quo tacite finito, incipit sacerdos ebdomadarius Benedic Domine dona tua, responso Amen, lector, sedentibus fratribus, lectionem {21}sine Iube domne incipit, et sine Tu autem finit. Qua finita, dicitur versus Memoriam fecit, sine Gloria. Postea vadunt ad ęcclesiam, cantando Miserere mei Deus, quo finito, sine Gloria, dicitur tantummodo Pater noster sub silentio et sic exeunt. Postquam servitores a mensa surrexerint, fratres qui ipso die in capitulo ad mandatum illius diei sunt per tabulam vocati, aquam calidam, quam ipsimet antea calefacere debent, in claustrum deferant. Et facto parvo intervallo, eant fratres more solito in refectorio bibere, deinde pulsetur signum a sacrista ad mandatum faciendum. Ab hac etiam hora nec campana in refectorio, nec cymbalum ante refectorium pendens, audiatur [Fol. 11v] usque ad missam in vigilia Pasche. Interim conventu in claustro residente ac priore locum abbatis tenente, incipiat cantor antiphonam Dominus Ihesus, tunc abbas, linteo precinctus, lavet, tergat et osculetur pedes omnium. Quod humilitatis Xristi exemplum ut facilius exequi valeat, duo fratres quos prediximus ei suffragari debent, quorum quidem unus aquam ei apportabit, alter vero linteum quotiens necessitas exegerit mutabit, ac in quibus potuerit ministrare ei non tardabit. Quotiens autem transeunt ante priorem inclinent se ad eum, tam abbas quam socii eius. Itaque obsequio ab abbate canonicis omnibus et fratribus laicis, uti prefati sumus, exhibito, idem ipse abbas fratribus sibi servientibus, seorsum ab aliis residentibus, impendat, novissime prior illorum ministrorum, in illo loco quo ipsum hoc officium impendebatur, seorsum abbatis pedes lavet, alter vero tergat et osculetur. Post hoc idem pater aquam in manibus sibi ministrantium fundat, atque ab uno illorum eiusdem officii vicem recipiat. Postea domnus abbas stolam a sacrista, librum a cantore accipiens, mandatum finit dicendo tantum Tu mandasti mandata tua Domine et choro tociens inferente Custodiri nimis. Tunc, premisso Oremus, subiunctaque collecta Adesto Domine, abbas stolam deponit et ad sedem suam redit. Et tunc priore assurgente, abbatique cedente, omnes pariter assurgant, eoque residente, cuncti sedeant. Ad collationem autem lectio evangelii scilicet Ante [Fol. 12r] diem festum, ab illo diacono cui cantor preceperit {22}sedente, sicut aliis diebus, legatur. Cuius lectionis finis in providencia est abbatis. Hinc sequitur completorium. Tunc conventus ingressus ęcclesiam cantet simul suaviter completorium, ita incipiendo Cum invocarem, In te Domine, Qui habitat, Ecce nunc, Nunc dimittis, r. O Iuda, versus Verax, versus In pace in idipsum dormiam, non flectantur genua, Pater noster, Et ne nos, Credo in Deum, preces sine Miserere, collecta Respice, sine Dominus vobiscum et sine Benedicamus Domino et sine benedictione.

19. De Parasceve

Feria sexta duo cantent Kyrieleison et cetera, ut supra. Ad primam ps. Deus in nomine cum aliis, r. Omnes amici, v. Et dederunt, v. Homo pacis mee, non dicitur Kyrieleison, sed Pater noster, flexis genibus, et Credo in Deum cum precibus et Miserere mei Deus, coll. Respice. Ad terciam ps. Legem pone, r. Caligaverunt, versus O vos omnes, versus Diviserunt sibi vestimenta mea, Pater noster, preces flexis genibus cum Miserere, coll. ut supra. Ad sextam ps. Defecit, r. Tanquam ad latronem, versus Filius, versus Insurrexerunt in me. Ad nonam ps. Mirabilia, r. Velum templi, versus Amen dico, versus Dederunt in escam meam fel. Eodem die, facto post laudes intervallo, discalcient sese fratres in dormitorio, deinde pulsetur tabula et conventus veniat in chorum, oratioque fiat super formas ex more. Dicta autem prima, mox prius priores, sequentibus ceteris, capitulum intrent, et iuxta ipsius domus introitum abbas ad dexteram et clerici sui chori post eum secundum conversionis sue ordinem, prior quoque ad sinistram similiter cum suis sedeat, ac psalterium ex integro persolvant. Interim laici fratres ecclesiam mundent, ut mos est, et ut hoc fiat provideat cellararius. Completo psalterio, [Fol. 12v] {23}vaccent fratres lectioni per totam diem. Hora nona induant se abbas et ministri ad officium. Interim autem secretarius altaris superficiem mundis cooperiat pallis, et ab uno ministrorum duo luminaria circa altare accendantur, ut mos est. Deinde, pulsata tabula, veniat conventus in chorum et, dicta nona, legatur lectio sine titulo In tribulatione sua a quodam fratre a cantore premonito. Lectione autem finita, ita dicatur tractus Domine audivi, postea coll. Deus a quo et Iudas, que dicitur sine salutatione et Flectamus genua, deinde legatur lectio Dixit Dominus ad Moysen a subdiacono cum manipulo, similiter absque titulo, quam non ut epistolam sed plane legat ut aliam lectionem. Notandumque est quod hac et sequenti die, et in vigilia Pentecostes, sine titulis leguntur lectiones. Lecta igitur lectione, sequitur tractus Eripe, deinde Passio et orationes sollempnes, id est Oremus dilectissimi, usque ad collectam Omnipotens sempiterne, postea sacerdos dicat Oremus, diaconus Flectamus genua, tunc surgat sacerdos et dicat collectam, et alii prostrati iaceant usque ad finem collecte. Qua finita, surgat diaconus et dicat Levate. Ita ad omnes collectas preter illam que est pro Iudeis; pro eis non flectuntur genua quia flexo genu Xristum deriserunt. Antequam iste sollempnes orationes finiantur, duo presbiteri, albis induti absque stolis et manipulis, crucem coopertam retro altare teneant, et in latere dextro altaris incedentes, dicant Popule meus, prelatus autem et ministri eius ab altari discedant, et usque ad albas exuti, in chorum redeant. Finito versu Popule meus, mox [Fol. 13r] duo clerici ante gradus incipiant Agyos o Theos, quo dicto, genua flectant, et surgentes dicant Agyos ischirros, et iterum genua flectant, et surgentes dicant Agyos athanatos eleison ymas, et tercio genua flectant. Chorus Sanctus Deus et genua flectant, Sanctus fortis et iterum genua flectant, Sanctus et immortalis, miserere nobis et tercio flectant. Deinde ante altare progredientes, dicant presbiteri versum Quia eduxi te, et duo clerici Agios, chorus Sanctus Deus, ut supra. Postea deferatur crux ad gradus presbiterii, et dicant presbiteri {24}Quid ultra debui, clerici Agyos, chorus Sanctus Deus, tunc presbiteri tenentes crucem, discooperiant eam, incipientes antiphonam Ecce lignum et deponant eam ad gradus. In quo loco antea aliquod grossum linteum a sacrista ponatur, super quod crux adoranda coaptetur. Qua visa, omnes genua flectant, et surgentes percantent predictam antiphonam cum psalmo Beati immaculati. Tunc prelatus primus adoret crucem, et post eum ministri sui, deinde alii in ordine suo. Et quamdiu crux adoratur a clero decantetur a. Crucem tuam, ps. Deus misereatur, hymnus Crux fidelis, versus Pange lingua cum aliis versibus, a. Dum fabricator, versus O admirabile. Postquam omnes adoraverint, predicti presbiteri levantes crucem incipiant antiphonam Super omnia, tunc conventus genua flectat, presbiteri autem reponant crucem in altari. Tunc abbas et diaconus, resumptis quę deposuerant, ad altare cum subdiacono accedant et orationem confessionemque dicant. Et postquam diaconus corporale et calicem cum vino aqua mixto abbati oblatum, super altare, uti ad missam solitum est, ordinaverit, atque patenam ante calicem collocaverit, abbas, incenso adhibito, [Fol. 13v] sanctam communionem super patenam ponat, calicem velet, et cum mediocri voce dicat Oremus, Preceptis salutaribus moniti et divina, et Libera nos quesumus Domine, illoque dicente Per eumdem Dominum nostrum et cetera, corpus Domini in tres partes dividat, ac postea Per omnia secula seculorum submissa voce dicat, atque cunctis respondentibus Amen, ipse unam partem in calicem mittat, nichil dicens. Pax Domini nec dicetur nec dabitur, nec Agnus Dei cantabitur. Deinde abbas et ministri communicent. Interim fratres habeant facies versas ad altare, et postquam ministri communicaverint, conventus exeat, pedesque suos calceamentis muniat. Aqua autem in claustro a cellarario calida sit procurata, ut qui voluerit pedes abluere possit. Sacrista vero ante vesperam pallas auferat de altari. Deinde, pulsata tabula, vespere celebrentur Calicem salutaris, ps. Credidi cum aliis, a. Cum accepisset, ps. Magnificat, Pater noster et preces cum Miserere, coll. Respice. Ad completorium ps. Cum invocarem {25}cum aliis et Nunc dimittis, r. Tenebre, versus Et velum, versus In pace in idipsum, Pater noster, Et ne nos, Credo in Deum, preces et coll. ut supra.

Sabbato duo cantent Kyrieleison et cetera, ut supra. Ad primam ps. Deus in nomine, r. Sepulto, versus Ne forte, versus Exurge Domine. Ad terciam r. Ierusalem, versus Plorans, versus In pace in idipsum. Ad sextam r. Plange, versus Ululate, versus Tu autem Domine miserere mei. Et resuscita. Ad nonam r. Recessit, versus Ante cuius, versus Collocavit me in obscuris. Sicut mortuos seculi. Preces et Miserere et coll. ut supra. Eodem die laici fratres refectionis hora, vel aliis quibus poterunt horis, claustrum mundent.

20. De vigilia Paschę

[Fol. 14r] In sabbato vigilie Paschę anni Domini et epacte et concurrentes ac indictiones in cartula a cantore scribantur, et ipsa cartula cereo ipsa die benedicto affigatur. Post nonam, altaribus omnibus a secretario adornatis, et tabula ab eo modice pulsata, abbas et ministri vestibus se induant sacris, et sacrista deferat analogium super quod legitur evangelium, et librum evangeliorum superpositum, super gradum presbiterii ubi abbas peragere solet benedictiones, et deferat similiter cereum benedicendum super candelabrum non excedentem pondus trium librarum panis regularis, ponens illum in dextera parte analogii. Quibus paratis, ut in chorum conveniant fratres iterum tabula percutiatur. Tunc ignis in patella carbonibus allatus ignis benedicatur et aqua benedicta aspergatur ab abbate stante super gradum presbiterii. Interim omnia ęcclesię luminaria extinguantur, ut de igne benedicto postea accendantur. Cum vero de eo candela {26}accensa fuerit, a diacono, stola accincto, paschalis benedicatur cereus, astante ad dexteram eius subdiacono, candelam manu tenente. Cuius cerei benedictionem et cetera subsequentis misse officia ille diaconus peragat cui cantor preceperit. Cum autem diaconus legendo venerit ad illum locum Suscipe, sancte Pater, incensi huius sacrificium vespertinum, cantor quinque grana incensi crucem formando in eum imprimere curet. Ubi vero idem levita hoc prompserit rutilans ignis accendat, lumen de manu subdiaconi sumens, cereum flammescere faciat. Deinde [Fol. 14v] subdiaconus candelam extinguat et in chorum veniat. Cereus autem supradictus accensus ardeat usque in crastinum post completorium. Benedictione ergo consummata, sequatur lectio In principio creavit Deus celum, levita quoque stolam deponat et cum manipulo chorum ingrediatur. Et sciendum quod patella cum predictis carbonibus non sit de presbiterio efferenda donec cereus accendatur, ut si forte candela accensa extincta fuerit, de eisdem carbonibus possit reaccendi. Abbas vero, casula indutus, iam inchoata lectione In principio creavit Deus, solus accedat ad altare, orationem tamen solitam ante illud minime faciat. Reliquas autem lectiones cum collectis et tractibus, uti in codicibus constant, ordinate persolvant. Et sciendum est quia ordo fratrum has lectiones legentium incipitur a prioribus, in sabbatis vero Quatuor Temporum a iunioribus. Lectionibus vero cantuque atque collectis celebratis, abbas regressus in vestiarium casulam ibidem relinquat, et sic in chorum eat. Quo ab altari descendente, letania dicatur a duobus fratribus ante gradum presbiterii, utroque choro simul respondente. Cum autem ventum fuerit ad illum locum Peccatores te rogamus audi nos, abbas et ministri vestiarium ingressi, ad missam se preparent. Cantore itaque post letaniam sollempniter incipiente Kyrieleison, luminaria omnia de igne benedicto accendantur, et abbas cum plenario ministrorum officio ad altare accedat, ac solitam orationem ibidem faciat, illoque hymnum Gloria in excelsis Deo pronuntiante, [Fol. 15r] a cantore Et in terra pax hominibus prosequente, campana pulsetur, et post evangelium missa cotidiana dicatur. In hac die nulla alia missa privata ab aliquo est dicenda. Ad hanc missam Pax Domini dicatur, sed non Agnus Dei. Interim dum {27}sumitur Eucharistia, cantor incipit antiphonam Alleluia, ps. Laudate Dominum omnes gentes, abbas antiphonam Vespere autem, post Magnificat sequitur oratio Spiritum in nobis Domine, post missam Ite missa est. Ad completorium Cum invocarem cum aliis, Alleluia imposita, ad Nunc dimittis Alleluia, Resurrexit, sequitur coll. sine precibus, Presta quesumus omnipotens et misericors Deus, ut in resurrectione, que per totam ebdomadam Pasche ad completorium dicitur.

21. De die Paschali

Paschalibus matutinis sollempniter celebratis, fratres manentes in choro incumbunt vigiliis et orationibus assuetis donec appareat aurora. Qua apparente, qui volunt privatim missam celebrant, ceteri post primam infra matutinalem missam, et reliqui post capitulum cantant. Eodem die post vesperos sequitur a. Xristus resurgens, cum versiculo et collecta cotidie frequentanda in paschali ebdomada, matutinali officio vespertinoque completo, quod etiam observatur usque ad Ascensionem dominicam in dominicis diebus et novem lectionum sollempnitatibus post matutinos et ad utrosque vesperos. Preterea in die Pasche, et tota ipsa septimana, ad vesperos et matutinos non dicuntur hymni usque ad vesperos sabbati. Prima vero huius diei, sicut et tertia et sexta et nona et completorium, sine capitulo, versu et precibus canitur, quia r. Hec dies et coll. post Alleluia tantum subiungitur. Ad vesperos a. Alleluia super quinque psalmis Dixit Dominus, Confitebor, Beatus vir, Laudate, In exitu, sequitur Alleluia imposita, deinde r. Hec dies cum versu [Fol. 15v] et Alleluia misse, et ita usque ad primam sabbati tenetur. Per totam paschalem hebdomadam matutinalis missa Resurrexi dicitur, et tam ad ipsam quam ad maiorem missam Gloria in excelsis repetitur, cum prefatione Te quidem omni, et Communicantes {28}et Hanc igitur; veruntamen Credo in unum Deum solo die Pasche canitur.

Feria secunda, ad matutinalem missam coll. de die non dicitur, quia coll. diei Pasche et coll. ferie secunde unam habent secretam et eandem completam. Feria autem tertia et quarta, post collectam de Resurrectione subiungitur coll. de die, et feria quinta superadduntur usitate collecte. Feria vero sexta, ad missam matutinalem fit commemoratio sancte Crucis, et exinde usque ad Adventum Domini ad missam omni sexta feria frequentatur Crucis memoria, nisi in festivitate sancte Marię et Dedicationis, Omniumque Sanctorum Dei. Preterea, ipso die Pasche et sequenti ebdomada, tres psi. ad nocturnos cum totidem lectionibus et responsis, in antiphonario ordinatis, dicuntur, quod etiam in die Pentecostes et sequenti ebdomada observatur. Tribus vero diebus qui Pasche diem secuntur erunt fratres in lectione, nec laborabunt quia hos tres dies pro veneratione sanctę Resurrectionis sollempnes habemus sicut festum alicuius apostoli, et ideo ra. et Alleluia a duobus fratribus canentur in missis. Aliis vero tribus diebus qui secuntur laboramus, sed tamen missam cotidianam sollempnen agimus, in qua etiam missa adsint duo ministri, diaconus videlicet et subdiaconus, et due candele ardentes iuxta altare et incensum post offerendam.

22. De festis quę eveniunt a quarta feria usque ad octavas Pasche

Si festivitas Annuntiationis sancte Marie vel sancti Marci [Fol. 16r] a quarta feria ante Cenam Domini usque ad quintam feriam Pasche illuxerit, in ipsa quinta Pasche feria et deinceps agi poterit. De ceteris vero nulla his diebus fit mentio. Sollempnitas {29}autem eiusdem Annuntiationis, cum infra paschalem ebdomadam agitur, non minori honore quam dies paschalis sollempnizatur; proprietas tamen antiphonarum et responsorum non permutatur, excepto Alleluia qui finaliter ubique apponitur, et invitatorio pro quo Alleluia cantatur, hymni etiam ad matutinos et vesperos dicuntur.

Porro festivitas sancti Marci, cum in eadem paschali septimana celebratur, sic per omnia excolitur quemadmodum si sequentibus ageretur diebus, excepto quod ad missam pro primo Alleluia canitur r. eidem festivitati conveniens. Festum autem, de quo commemoratio sola solet fieri, a quinta feria septimane paschalis, solita commemoratione non debet privari.

23. De tempore Resurrectionis

Sabbato precedente octabas Pasche capitulum cum responso, preces cum collecta ad primam repetuntur, et ad reliquas horas capla. cum responsis et collecte ita dicuntur sicut in collectaneo et antiphonario annotata inveniuntur, ad vesperas nichilominus et ad matutinos hymnorum versus repetitur. In crastino autem est prima missa Resurrexi, secunda missa Quasi modo geniti, et utrique misse prefacio Te quidem inseritur et Communicantes et Hanc igitur. Enimvero in sabbatis ebdomade Pasche et Pentecostes et in crastino Ascensionis repetuntur hore de sancta Maria cum sanctorum suffragiis, adque per singulas antiphonas et versiculos subnectitur Alleluia tantum in tempore Resurrectionis. Interea non est negligenter attendendum quod ipsa septi[Fol. 16v]mana, que paschales subsequitur octavas, non alia responsa quam in transacta canuntur ebdomada, videlicet Maria Magdalena et cetera. Lectiones quoque determinantur tribus primis diebus ex residuo expositionis beati Gregorii super evangelium Una sabbati, ab eo loco que est ista sollempnitas, tribus autem sequentibus diebus ex omelia eiusdem super evangelium Maria stabat, ab eo scilicet versu Requirunt Mariam angeli. Nam liber {30}Actuum apostolorum sequenti dominica inchoatur, quindecim diebus legitur, et ra. Dignus es Domine simul canuntur; ab ipso quindecimo die usque ad Ascensionem epistole canonice leguntur, et r. Si oblitus; post Ascensionem legitur Apocalypsis, et cantatur de proprietate Ascensionis. In refectorio autem ab octabis Pasche predicti libri continuatim leguntur.

In dominicis diebus tocius Resurrectionis ad matutinos nocturnus dicitur, ad primam autem Deus Deus meus respice non cantatur, sed cotidiani psi., missa vero matutinalis Resurrexi eisdem dominicis cantatur, nisi festivitate aliqua impediatur. Si autem festum novem lectionum in ipsa dominica fuerit, missa dominicalis erit matutinalis, et coll. de Resurrectione dicetur post collectam de festivitate. Item a sabbato paschalis ebdomade usque ad octabas Pentecostes non dicitur r. ad missam nisi sit pro defunctis; verumtamen privatis diebus et ad matutinales missas canitur unum Alleluia, et ad maiores duo. Item sciendum quod in octabis Pasche et in crastino Ascensionis resumitur vigilia pro defunctis.

24. De Rogationibus

Post primam in diebus Rogationum, indutis ministris, ad missam pulsetur [Fol. 17r] signum, et conventus veniat in chorum, et etiam ministri altaris, et duo fratres ante gradum presbiterii stantes cantent letaniam, fratribus in utroque choro insimul respondentibus et stantibus ad invicem versis vultibus, sicut ad missas solent. Et circa finem letanię ministri exeant seseque ad missam preparent, diaconus scilicet si affuerit stolam sumens, et sacerdos casulam. Et sciendum quod his tribus diebus Rogationum coll. dominici diei sit ad missam dicenda, sed tribus diebus {31}sequentibus omittenda. Si autem aliqua festivitas novem lectionum, in qua non laboramus, in uno trium dierum Rogationum illuxerit, ipsa festivitas plenarie eadem die agatur; post primam vero letania, et postea missa de Ieiunio cum commemoratione festi presentis, et alia post terciam de sollempnitate. In his tribus diebus mixtum [non] sumitur.

25. De Ascensione Domini

In vigilia Ascensionis ante vesperos accendit secretarius paschalem cereum, nec extinguit usque in crastinum post completorium; tunc vero ab ecclesia sublevetur. Ad minorem vero maioremque missam eiusdem Ascensionis dicitur introitus Viri Galilei et prefacio ipsius diei. Quod si eo die festum trium lectionum fuerit, ad vesperos et matutinos matutinalemque missam, post collectam de Ascensione, consueta eius memoria fit. Si autem novem lectionum sit, sequenti die celebrandum erit. Ceterum prefacio que in Ascensione ad utramque missam canitur, in octavo Ascensionis die canetur, et hic usus etiam in Assumptione sancte Marię et in Epiphania tenetur. Preterea in octabis Ascensionis nocturnus dimittitur, Te Deum laudamus et Gloria in excelsis [Fol. 17v] canitur. Similiter in dominica quę infra ipsas octabas habetur, nocte dieque totum de Ascensione agitur, exceptis tribus lectionibus ultimis quę sunt de explanatione evangelii dominicalis, missa quoque matutinalis est dominice, et ad matutinos vesperosque, post Benedicamus, sequitur dominicalis a. cum versiculo et collecta. Duobus item diebus sequentibus octabas Ascensionis dicitur nocturnus ut in privatis diebus. Omnia quoque aguntur de proprietate Ascensionis, et tam ad matutinos quam ad nocturnum et laudes diurnasque horas Alleluia dicitur sicut in tempore Resurrectionis, in collecta {32}vero Ascensionis hodierna die non interponitur, et in finali versiculo hymnorum non qui scandis super sydera, sed celso trono qui presides dicitur.

26. De Pentecosten

In vigilia Pentecosten vacant fratres lectioni usque ad terciam, et cantent missas qui voluerint, non tamen de vigilia. Et post nonam celebratur officium cum quatuor lectionibus, sine titulo legendis, ceteraque omnia ita fiunt ut in Pasche vigilia, excepto quod nec ignis nec cereus benedicitur, et excepto quod signum ad Kyrieleison minime sonatur nec vesperi officio interseritur, offerenda vero et Agnus Dei et communio cantantur; post pransum itur. Ad vesperos autem feriales psi. sub una antiphona dicuntur. De sollempnitatibus autem sanctorum, quę in hac septimana evenerint, quemadmodum de festis in ebdomada Pasche ordinavimus, ita teneatur. Feria quarta infra octabas missa matutinalis de Ieiunio, major vero de festo erit, videlicet Spiritus Domini replevit, quę post terciam sollempniter agatur. Feria quinta et sexta et sabbato eiusdem septimane in conventu non celebretur nisi [Fol. 18r] una missa, sed feria quinta post terciam, aliis vero diebus post primam propter Ieiunium. Tribus autem diebus in quibus ieiunamus [non] dicimus Gloria in excelsis Deo, nisi feria quarta ad maiorem missam quę post terciam celebratur, sed tamen prefatio Qui ascendens super omnes celos et Communicantes et Hanc igitur omnibus diebus illius septimane tenemus. Missa vero per totam septimanam Pentecosten sollempniter celebretur sicuti in ebdomada Pasche. Et quidem tribus diebus qui dominicam secuntur, ad missam matutinalem due tantum collecte dicantur, quarum una sit Deus qui hodierna die corda fidelium, et altera de die presenti; feria autem quinta omnes collecte ad missam usitate resumantur.

{33}27. De Trinitate

Festum sanctę Trinitatis octava die Pentecosten sollempnizatur, ad cuius vesperos proprie super psalmos ae. dicuntur, et post regulares vesperos commemoratio sancte Crucis repetitur. In utroque autem completorio dicitur super psalmos a. Laus Deo patri, ad Nunc dimittis a. Benedicta sit creatrix, hymnus ad primum completorium Xriste qui lux, ad secundum Te lucis. Verumtamen missa matutinalis de Pentecoste est, ad quam supradicta prefacio dicitur et Communicantes et Hanc igitur. Maior vero missa de Trinitate, cuius epistola est Vidi hostium, evangelium Erat homo ex phariseis, prefatio Qui cum unigenito filio, resumiturque in crastino genuflexio cum omni consuetudinaria psalmodia. Et quamvis octabe de sancta Trinitate non agantur, missale tamen officium in tota sequente septimana, excepta sexta feria et sabbato, non mutatur nisi alicuius festi eventu mutari cogatur. Nocturne vero lectiones sunt ex evangelio Erat homo, [Fol. 18v] cum ferialibus responsis, et ad vesperos dicuntur proprię de Magnificat ae.; hic autem hac necessitate fit quia sequente dominica inchoatur Regum hystoria, et hystorialia ra. Deus omnium usque ad kalendas augusti tenenda. In qua responsa, ceterisque omnibus responsoriis hystorialibus usque ad Adventum Domini, hoc considerandum est quod non nisi dominica prima nonum r. responsorie dicitur, sed eius loco in ceteris dominicis aliquod r. de sancta Trinitate, iuxta cantoris ordinationem, subrogatur.

28. De ceteris historiis quando sint incipiende et de dominicis

Si ergo kalende sint citra quintam feriam, precedenti dominica inchoamus historiam. Quod si fuerint quinta vel sexta septimane feria, sequenti dominico assumitur hystoria, nisi perturbetur {34}festivitate aliqua. Si enim festum novem lectionum eveniat in estivis dominicis quibus incipiende sunt, aut in sequentem dominicam inceptio hystorie differtur, et de precedenti hystoria si necesse est lectiones cum responsis dicuntur, aut si non potest opportune differri, in crastino debet festivitas fieri. Festivitas Omnium Sanctorum, cum in dominica invenitur, nequaquam prolongatur, et sequenti septimana de Iezechiele ad matutinos legitur.

29. Quando lectiones cum «Hec dicit Dominus» terminande sint

Lectiones semper terminantur cum Tu autem Domine, excepto quod ad nocturnos, privatis diebus, in Isaia, Ieremia, Iezechiel et duodecim prophetis, quando propheta ex persona Domini loquitur, cum Hec dicit Dominus terminantur.

30. Quomodo legantur libri a Pentecoste usque ad kalendas novembris

Tempore illo quo canitur Deus omnium, usque ad kalendas augusti, leguntur [Fol. 19r] quatuor libri Regum, et postea duo libri Paralipomenon. A kalendis vero augusti usque ad kalendas septembris, interim dum canitur In principio Deus, legimus Proverbia Salomonis, et postea Ecclesiasten, et deinde Cantica canticorum et librum Sapientie, id est Diligite iusticiam, et postea librum Ihesu filii Sirac, id est Omnis sapientia. In kalendis septembris, quando canitur Si bona suscepimus, librum Iob. In eodem mense mutatur alia hystoria, id est Peto Domine, {35}et tunc legitur prius liber Tobi, deinde Iudit, postea Hester, ac postremum Hesdras. In kalendis octobris duo libri Machabeorum, dum canitur Adaperiat, et cum perlecti fuerint, legimus quatuor libros evangeliorum in refectorio tantum. Alii vero libri, aliis temporibus perlegendi, superius per diversa capitula dispositi sunt. Et notandum quod, quando historia renovatur, liber ille qui tunc cum responsoriis inchoatur, non legitur in refectorio nisi prius inceptus sit in ecclesia.

31. De ieiuniis Quatuor Temporum que eveniunt
in septembri, qua septimana fiant

Si prima dies kalendarum mensis septembris in secunda, vel tercia, vel quarta feria evenerit, ieiunia Quatuor Temporum aguntur ebdomada Exaltationis sancte Crucis. Si vero kalende in quinta et sexta et septima occurrerint feria, in septimana qua festum sancti Mathei fuerit, fient Ieiunia.

32. De defunctis

A kalendis novembris usque ad Quadragesimam, post matutinos privatorum dierum, fit vigilia defunctorum. Collecte vero ad missam pro defunctis ita in [Fol. 19v] conventu immobiliter ordinantur: primum pro anniversario, si affuerit, dicitur coll. Presta Domine quesumus, deinde, si tricenarium agitur, coll. Inclina Domine subiungitur, tercio loco pro fratribus nostre congregationis Deus venie largitor, quarto pro parentibus, fratribus et sororibus et beneficis nostris, Omnipotens sempiterne Deus cui nunquam, ultimo pro cunctis fidelibus vivis et defunctis Omnipotens sempiterne Deus qui vivorum, pro qua tamen ad vesperos dicitur Fidelium Deus, et adiungitur Deus cuius miseratione. Si autem tricenario et anniversario defunctus frater presens fuerit, prima pro ipso coll. erit Inclina Domine, secunda {36}de anniversario Presta Domine, tercia pro tricenario Deus cui proprium est. Quod si nec anniversarium, nec tricenarium, nec corpus superfuerit defuncti presentis, precedit semper coll. pro fratribus nostrę congregationis Deus venię largitor.

Duo enim specialia festa, que pro defunctis annuatim aguntur, hoc modo ordinantur et distinguuntur. In crastino die post festum Omnium Sanctorum fit universalis memoria fidelium defunctorum, ita ut ad vigiliam et missam signum pulsetur et psi. vesperorum et vigiliae aliquanto morosius cantentur, antiphonis in utroque choro sicut ad regulares vesperos alternatim impositis. Unde fit ut nonum r. a cantore ceptum tribus versibus honoretur, finitoque tercio versu denuo r. incipiatur. Ad officium vigiliarum et ad missam due lampades accenduntur, r. quoque Si ambulem et tractus [De profundis] communiter ab utroque choro canuntur, et diaconus et subdiaconus ad missam serviunt, et due candele accenduntur incensumque adoletur. Omnes autem conventum [Fol. 20r] tenentes huic intersint officio, nisi aliqua rationabilis interveniat occasio. Porro ad vesperos et vigiliam una tantum coll. dicitur, id est Fidelium Deus, sed ad missam adiungitur Omnipotens sempiterne Deus qui vivorum. Et si fuerit presens defunctus, dicetur pro eo Inclina Domine post Fidelium Deus. Si vero est anniversarium vel tricenarium, differtur in crastinum.

Rursus eodem modo per omnia post octabas Apparitionis facimus speciale festum pro patribus, matribus, fratribus, sororibus et benefactoribus nostris, et tam ad officium quam ad missam hec coll. preponitur Omnipotens sempiterne Deus cui nunquam. Preterea omni die, nisi in Parasceve, statuta est missa privata pro fratribus nostre congregationis, et pro benefactoribus parentibusque nostris, et pro anniversariis et tricenariis quorum missa festivitatis gratia in conventu est pretermissa, pariterque pro cunctis fidelibus defunctis; quam cantat ebdomadarius precedentis ebdomade, vel tercie si fuerint in conventu due misse, {37}ad altare sancti Nicholai, adiuvante subdiacono precedentis ebdomade. Qui si aliquo casu defuerint, cantor provideat ne eadem missa remaneat. Sabbato autem sancto cantatur ipsa missa post evangelium maioris misse.

33. De septimana illa que precedit illam que est ante Adventum Domini

Quando canitur Dicit Dominus ego cogito cogitationes, si adhuc superfuerit aliqua dominicalis coll. vel epistola, in illa septimana qualibet die persolvatur.

34. De festis sanctorum que dominicis diebus vel Ascensione eveniunt

Festivitates sanctorum in quibus non laboramus, si in octava die Pasche, [Fol. 20v] vel in die Ascensionis, vel dominica in qua aliqua historia incipienda est que sequentem dominicam non habuerit, eveniunt, in crastinum celebrentur. Et si illa historia duas dominicas vel plures habuerit, et ille dominicę festivitates fortasse precipuas habuerint, in illa festivitate historia dicatur que minoris esse videtur auctoritatis et festivitas in crastino dicatur. Minores autem festivitates, in quibus novem lectiones habemus et operamur, in tali necessitate intermittantur, et commemoratio ad vesperas et ad laudes, ac missa matutinalis fiat de sanctis, et iterum commemoratio ad vesperas illius diei. Si autem festum alicuius sancti, in quo commemoratio tantum fieri solet, his diebus evenerit, assueta commemoratione terminetur, et missa matutinalis de sanctis illis dicatur, excepto quod in die Ascensionis missa de Ascensione, et dominica in Palmis de dominica celebretur.

{38}35. De festis sanctorum que eveniunt in sabbatis

In sabbatis Adventus Domini et Septuagesime et Quinquagesime et Quadragesime si festum fuerit, vespere de dominica dicantur, et fiat de sancto commemoratio. Sed festum Purificationis et Annuntiationis beate Marie et Dedicationis ecclesię excipiantur ab ista lege, et habeant festa ista plenarie vesperas suas.

36. De vigiliis

Cum vigilia Assumptionis sancte Marię dominica die evenerit, missa matutinalis de dominica et maior erit de vigilia. Nam vigilia sancti Iohannis Baptiste, sive apostolorum Petri et Pauli, seu aliorum apostolorum, [Fol. 21r] vel sancti Laurentii, aut Omnium Sanctorum, si dominica fuerit, missa matutinalis erit de vigilia, maior de dominica. In vigilia namque Omnium Sanctorum prima coll. erit de ipsa vigilia Domine Deus noster multiplica, secunda autem de sancto Quintino, tercia de dominica, deinde, intermissis duabus collectis, scilicet Concede nos famulos tuos et Concede quesumus omnipotens Deus ut intercessio, sequantur alie que privatis diebus dici solent.

37. Quando canitur «Gloria in excelsis» et «Ite missa est»

In vigilia Pasche et Pentecosten, omnibusque dominicis diebus et novem lectionum festivitatibus, extra Adventum {39}et Septuagesimam evenientibus, dicitur Gloria in excelsis et Ite missa est, et per totam ebdomadam Natalis Domini, Pasche et Pentecosten ad omnes missas, nisi sint Ieiuniorum, dicitur Gloria in excelsis Deo et Ite missa est.

38. Quibus diebus dicatur «Credo in unum Deum»

Ad omnes missas diei Natalis Domini, in Circumcisione et Apparitione Domini, in die Pasche et Ascensionis et Pentecosten, atque diebus dominicis dicitur Credo in unum Deum ad utramque missam de qualicumque festivitate sit. At vero in utraque Crucis festivitate, et in omnibus sollempnitatibus sancte Marie, apostolorumque et evangelistarum et Omnium Sanctorum atque in Dedicatione ecclesię ad propriam missam sollempnitatis tantum dicitur Credo in unum Deum.

39. Ne canonici dent vel accipiant meditariam vel cressuntum

Nullam cum secularibus societatem in pecoribus nutriendis seu terris excolendis habere permittimur, videlicet dando vel accipiendo meditariam aut cressuntum.

40. Quibus diebus due misse canuntur

[Fol. 21v] In die Natalis Domini, in Circumcisione et Epiphania Domini, in die Pasche et tribus sequentibus diebus, in Ascensione Domini, {40}in die Pentecosten et tribus sequentibus diebus, in natali sancti Stephani et sancti Iohannis, sanctorum Innocentum, in omnibus sollempnitatibus sancte Marie, Mathię apostoli, Marci evangeliste, Philippi et Iacobi, Inventionis et Exaltationis sancte Crucis, in natali et decollatione sancti Iohannis Baptiste, apostolorum Petri et Pauli, [Iacobi apostoli], sancti Petri ad vincula, sancti Laurentii, Bartholomei apostoli, Augustini, Mathei apostoli, Michaelis archangeli, Luce evangelistę, Symonis et Iude, Omnium Sanctorum, Martini episcopi, Andreę apostoli, Thome apostoli, Dedicationis ecclesie, festi episcopatus et omnibus diebus dominicis canuntur due misse et vacant fratres lectioni, sed nec vestimenta excutiuntur, nec ad solem extenduntur.

41. De festis novem lectionum in quibus laboramus

Dies festi novem lectionum in quibus laboramus hi sunt: festum sancti Silvestri, octaba Epiphanię, festum Fabiani et Sebastiani, Agnetis virginis, Vincentii, Conversio sancti Pauli, festum Agathe virginis, Cathedra sancti Petri, festum Gregorii pape, sancti Benedicti, Ambrosii episcopi, octaba Ascensionis, memoria sancti Pauli, octaba sancti Iohannis et apostolorum, festum Marie Magdalene, Inventio sancti Stephani, octaba sancte Marie, Mauricii cum sociis, Ieronimi presbiteri, Remigii episcopi, Dionisii cum sociis, Cecilię virginis, Clementis pape, Nicolai episcopi, Lucię virginis. [Fol. 22r] Sollempnitates novem lectionum in quibus laboramus Kyrieleison, Kyrieleison, Gloria, Sanctus, sanctus, sanctus, Agnus Dei. Iam lucis tribus modis canitur. In duplicibus festis r. cum Alleluia ad primam, ad terciam, ad sextam ad nonam canitur, et in festivitate sancte {41}Crucis et Angelorum et in octabis Assumptionis sanctę Marię sicut in die. In Quadragesima inter nonam et vesperas intervallum facere decrevimus. In Cena Domini conventus communicet, et in ipsa die ad confessionem veniat. In vigilia Pasche, et in tribus diebus Rogationum, et in vigilia Pentecosten letania abreviata sit. In sollempnitate sancti Vincentii et sancti Nicholai et sanctę Marię Magdalene in conventu due misse celebrentur. In ieiuniis Quatuor Temporum, quando festivitas sancti Maurici evenerit, in conventu due misse celebrentur. A Nativitate Domini usque ad octabas Apparitionis capitulum post missam matutinalem teneatur. Officium abbatis, illo absente, a priore impleatur. A Pascha usque ad Exaltationem sancte Crucis servitores ante sextam comedant, exceptis sollempnitatibus que sunt Pentecosten, Assumptio sancte Marię et sanctum Pascha. In servitio defunctorum novem lectionum conventus stet et sedeat sicut in regularibus horis constitutum est. Ad Sanctus conventus se humiliet usque ad Pleni sunt cęli et terra et [Fol. 22v] a Preceptis salutaribus moniti usque ad Pax Domini. In eadem voce qua versiculus incipietur, in eadem finiatur. Ad potum, post tres ictus prelati, veniat unusquisque ante mensam, ibi stans donec qui potum benedixit Sit nomen Domini dicat. De anniversariis nunciatis, ad missam defunctorum in consequenti die Deus venie largitor, Presta Domine quesumus. De completorio maiores primi exeant, minores ordinate et patienter sequantur illos. Ad stationem processionis diaconus vertat se et habeat vultum versus conventum et subdiaconus. Ad Deum precemur supplices conventus se humiliet. Quando cantus Nunc sancte nobis mutabitur, sic Te lucis ante terminum. Quando corpus Domini super altare ponitur, secundum consuetudinem diei, cum magna reverentia conventus se humiliet, et cum per claustrum portabitur, flectat genua ad terram. In anniversariis abbatum lectiones novem, in aliis tantummodo tres. A festivitate sancte Crucis usque ad Pascha fratres post sextam, antequam minuantur, mixtum sumant si voluerint; post minutionem cum servitoribus {42}manducent. A Pascha usque ad xviii° kalendas septembris mixtum post terciam. De horis canonicis nullus nisi per licentiam exeat, preter ministros altaris propter se abluendos vel revestiendos, et priorem et cellararium et infirmarium, et isti propter...

{43}[Fol. 23r] PROPOSITUM IN EPISCOPATU EDUENSI FRATRUM
IN LOCO QUI DICITUR UNGIACUS DEGENTIUM

Gratia Dei nos preveniente et subsequente, proponimus nos sub regula beati Augustini et sub heremitica vita victuros, sub regula scilicet quantum ad vitam pertinet communem, ut insimul comedamus, dormiamus, servitium Dei faciamus, laboremus et cetera que vita expetit communis agamus, sub heremitica vero quantum pertinet ad rigorem abstinentię et alienationem rerum secularium et ceterarum exercitationum spiritualium. Primo enim de vita heremitica custodienda apud nos tractabamus, sed viri religiosi quos ad nostrum invitabamus consilium, presentium fragilitatem perpendentes, nobis consilium dedere ut insimul et sub regula et abbate viveremus, illud Salomonis sepius nobis inculcantes: Ve soli, quia cum ceciderit non habet sublevamentum, et Frater fratrem adiuvans exaltabitur sicut civitas. Quorum dispensationi animum accommodantes, decrevimus ut una conversaremur quod ad vitam pertinet communem ac deinde heremiticam exercendo, quatinus regula asperitatem heremiticam fragilitati nostre paululum mitigaret itemque heremitica asperitas, ablato deliciarum et divitiarum campo, conversationis nostre gressus cohiberet.

[I.] Canonici viginti et sex erunt numero. II. De nullo laico canonicum faciant. III. Insimul comedant, dormiant et laborent. IV. Omnibus dominicis diebus et precipuis festis, quando non {44}laborant, sint cano[Fol. 23v]nici in lectione. Ceteris vero diebus in dispositione sit abbatis quando vacent lectioni. V. Omni tempore silentio studeant nec aliquis petat licentiam loquendi cum alio. Quod si aliquis fratrum fuerit animo fluctuans, domnus abbas poterit precipere alicui fratri sapienti ut eum consoletur. Que vero necessaria illis fuerint, ab abbate et a priore tempore oportuno cum humilitate requirant. VI. Quod si aliquid fratribus in pecunia, in vestitu vel aliis rebus quibus ipsi utuntur, a fidelibus quos ecclesia recipit, oblatum fuerit, in abbatis sit arbitrio si suscipiatur. VII. Vestimenta canonicorum erunt tres tunicę laneę et pelles ovineę ac cappa, tria quoque paria caligarum. Indumenta pedum quatuor paria pedulium et calciamenta ad opus diei et noctis duo scilicet paria. Stramenta lectorum sint fenum vel palea, sagum quoque et coopertorium ac capitale. Coopertorium autem illud, si frigus compulerit, induant sub cappa quando non laborant. Habitus religionis sit superpellicium lineum. Quod deponant laboraturi, induentes interim capitium laneum sive lineum. VIII. Abbatias facient. IX. De procuratione infirmorum cystersiensium consuetudinem habebunt. X. Et observandum quod canonici nisi cum famulis dirigantur.

{45}[INCIPIUNT CONSUETUDINES]

[1. De abbate]

[Fol. 24r] Abbas debet primum et proprium locum in dextro choro tenere et ante albis indutos stare; Te Deum et antiphonam ad Benedictus et ad Magnificat in festis duplicibus incipere; ad processionem in Purificatione sancte Marię antiphonam Hodie beata et in Palmis responsorium Ingrediente Domino; in Palmis, tribus diebus ante Pascha, in vigilia Pentecostes et in festis duplicibus et in Commemoratione omnium fidelium defunctorum et in prima die presentis fratris defuncti, etiam si nocturno somnio illusus fuerit, missas in conventu celebrare; in Purificatione sancte Marię candelas, in Capite ieiunii cineres, in Palmis ramos, in sabbato Pasche ignem, coronas novitiorum et ipsos novitios benedicere; capitulum et collationem tenere; ad primam et ad completorium et ubicumque presens fuerit, fratribus confessionem incipere. Communia officia et obedientias et penitentias gravioris culpe debet in capitulo fratribus iniungere et ab eis absolvere; similiter et quem voluerit promovere et degradare. Cetera potest foris iniungere et absolvere; confessiones recipere; aquam benedictam post completorium de ecclesia exeuntibus dare; in dormitorio iacere; in refectorio comedere, etiam cum minutus fuerit, nisi episcopus hospes vel abbas vel archidiaconus fuerit, tunc in hospitio comedat et, quantum rationabiliter potuerit, silentium teneat, vel quando deforis venerit, et hoc pro frigore vel pluvia vel pro aliquo hospite secum veniente. Sed alicubi exiturus preposito vel alicui dicat. Tribus diebus aut amplius moraturus senioribus capituli indicet, vel toti capitulo per se aut per prepositum, et non frequenter eundem fratrem ducat.

{46}2. De preposito

[Fol. 24v] Prepositus debet in ecclesia in primo loco sinistri chori stare; in capitulo et in refectorio in dextra parte sedere; ebdomadam misse et invitatorii, nisi maior necessitas impedierit, facere, nec tamen in refectorio legere; tabulam etiam ad laborem pulsare et fratres illuc ducere et, quando non ierit, subpreposito committere. Qui si defuerit, tercius omnia supplebit vel alicui de senioribus committat. Officia illorum qui in via directi fuerint et in infirmitorio vel aliqua impediente fragilitate implere nequiverint, ex toto providere; ad convocandum capitulo fratres cum necessitas exegerit, tabulam et cymbalum ad biberes et ad lavandum percutere; nolam refectorii, si abbas defuerit, pulsare. Si vero contigerit ut deforis veniens nolam pulsari invenerit vel versum dici, ingrediatur subpreposito, nola sufficienter pulsata, in loco suo revertente. Quod si supprepositus iam resederit, nullomodo ingrediatur. Si in infirmitorio iacuerit, restricte se agat, interim claustrum non ingrediatur nec confessiones recipiat. De cetero, presente et absente abbate, intus et foris de omnibus et in omnibus secundum voluntatem abbatis se agat. Locum vero eius in ecclesia non occupabit, nec aliquem promovebit vel degradabit nec ordinari faciet. Nullum in gravissima culpa mittet aut inde absolvet, canonicum de monasterio non eiciet, non novicium recipiet nisi iusserit abbas, nec confessionem de criminalibus nisi in extremis positi recipiet. Sine noticia non exeat subprepositi vel quorumdam seniorum, si abbas in [Fol. 25r] monasterio non fuerit.

{47}3. De suppreposito

Ad subprepositum pertinet fratres in choro excitare, presente etiam preposito, et cetera que ad sacristam pertinent etiam cum necesse fuerit emendare; in claustro tempore lectionis et ubicumque fuerint fratres, ut ordinate se habeant sollicite procurare; confessiones, si ei iussum fuerit, clericorum et novitiorum et laicorum fratrum et infirmorum, ubi ei constitutum fuerit, recipere; quando prepositus abierit, ad nolam sedere et ad gratias solus posterior ire; in choro superior stare et absente abbate vel preposito capitulum tenere. Quod si forte prepositus in via directus vel in infirmitorio vel ubicumque absens fuerit, locum eius intus per omnia tenebit, excepto quod in ecclesia locum suum non mutabit et, cum reversus fuerit, quousque ad conventum redierit, intus et foris vicem eius supplebit. Si autem abbatem vel prepositum in monasterio adesse non noverit, de omnibus necessariis se intromittet. Si in infirmitorio vel minutus fuerit, nichil plus ceteris presumat. Et si quid alicui fratri abbas vel prepositus prohibuerint, videlicet loqui cuiquam, dare, accipere vel medicinas facere, ire vel minui, ipse postea nisi iussus concedat. Per omnia ut alius frater ebdomadarius ascribatur.

4. De circatore

Ad circatorem pertinet officinas monasterii horis sibi constitutis circuire, negligentias fratrum et ordinis prevaricationes observare, primas proclamationes in capitulo facere. Qui nec maliciose {48}pro privato odio numquam clamet, nec pro privata amicitia sive pro verbi gratia [Fol. 25v] aut cuiuslibet secularitatis causa taceat negligentias fratrum. Absentes a conventu post trinam orationem ad matutinas, in ceteris autem horis post primum psalmum, in hora laboris et lectionis querere et, si non invenerit, preposito si affuerit vel subpreposito indicare. Potest etiam post officium minoris et maioris misse exire et fratres qui ad diversa officia remanent infra claustrum, si religiose se habent videre adeo tacite et severe ut nulli umquam loquatur vel signum faciat, sed tantummodo debet studiose scrutari et inspicere offensiones singulorum. Cum autem invenerit aliquos loquentes simul, quantum potest in transeundo audire, audiat, si forte quivis de obedientiariis, ut est prepositus, sacrista, cellararius, cantor, magister novitiorum, servitores, ociosa loquantur. Est autem hec reverentia ei exibenda, ut cum invenerit duos colloquentes contra eum surgant et dicant: per licentiam facimus, si verum est, sin autem loqui desistant. Quod si faciunt per licentiam dicat unus eorum: per licentiam loquimur, et tunc non debet eos clamare in capitulo, nisi in eis aliquid inordinatum viderit vel ab eis audierit. Nunquam claustrum exire debet, nisi cum licentia. Potest aliquando intra officinas quę claustro iunguntur stans, per ostium per quod foris videri potest, aspicere ut videat vagantes. Et cum aliquem in capitulo clamaverit, attentissime audiatur. Claves etiam claustri custodiat et hostia tempore statuto aperiat et claudat, et cum nocturno tempore circuierit, lucernam secum deferat [Fol. 26r] et ante conventum monasterium intrando et exeundo. Quotienscumque ęcclesiastico officio, lectioni ad mensam ascriptus vel minutus vel infirmus vel in via directus fuerit, subprepositus, si affuerit, officium eius compleat.

{49}5. De cantore

Cantor debet stare in dextro choro et succentor in sinistro; et unusquisque ad vigilandum et cantandum excitare; negligentias de antiphonis, psalmis, responsoriis et versiculis imponendis, unusquisque in suo et altero, si alter non emendaverit, corrigere; ut fratres ordinate stent vel sedeant providere; in festis duplicibus chorum custodire et ad omnes horas hymnos et antiphonas imponere. Porro cantor pro qualibet negligentia, succentor vero pro intolerabili in altero choro possunt transire et de suo in altero, si necesse fuerit, negligentias emendare. Cetera ad cantorem pertinentia, cantore presente et exoccupato, succentor facere non presumat. Cantoris enim est libros in ęcclesia prout potuerit distribuere; ad nutum sacriste citius cantare et lectiones adbreviare; alleluia et antiphonas, psalmos et repeticiones post versus reincipere; ad Benedictus et Magnificat antiphonas imponere et abbati quam incepturus est cantando pronuntiare et canticum incipere; ad missas introitum, responsorium, alleluia, tractus, offertorium, Sanctus, ter Agnus Dei et communionem incipere; ad Gloria in excelsis Deo et ad Credo in unum Deum post sacerdotem et in terra pax et Patrem omnipotentem subiungere; omnes qui in ecclesia falluntur in cantu vel psalmodia per omnia emendare. Extra vero nusquam presumat, nisi in capitulo lunam et breve pronuntiantes. Debet etiam breve per totum annum facere [Fol. 26v] et ieiuniis servitium et processiones in festis ordinare et singulis officia in tabula scribere. Quod si quid horum, postquam in capitulo recitatum fuerit breve, mutare voluerit, et illi quem delet et illi quem scribit indicare debet. Horum negligentias vel per se vel per alterum debet supplere. Ad eundem pertinet libros custodire et emendare et fratribus cum necesse fuerit distribuere; lectiones ipse vel alius ab eo monitus terminare et auscultare; quid in ęcclesia legendum sit et quando incipiende sint hystorie previdere {50}et quod ibi minus legitur legentibus in refectorio ostendere. Debent etiam illi noti esse omnes libri in ministerio ęcclesię necessarii. Ad aquam benedictam, ad mandatum, in Capite ieiunii et ad omnes processiones versus et antiphonas incipere, excepto quod, si abbas affuerit, Hodie beata et Ingrediente Domino incipiat, quam cantor ei pronuntiet. In vigilia Pasche annos Domini, epactas, concurrentes, indictiones in cartula scribat et quinque grana incensi cereo debet infigere; ad communicandum vel ungendum infirmum quis aquam, ignem, crucem ferre debeat et que facienda vel cantanda sunt providere; ad officium defunctorum Kyrieleison et antiphonas incipere; ad benedictionem, ad unctionem, ad sepulturam abbati librum preparare et ante eum apertum tenere; septimum et trigesimum diem defunctorum computare et in capitulo dicere; brevia pro ipsis mittenda et in kalendario scribere et in capitulo allata legere. Si quando abbas clerico vel converso moriente defuerit, in capitulo quo fuerit, eum commo[Fol. 27r]nefaciat.

6. De sacrista

Sacrista debet horologium temperare et ipsum facere sonare ad se excitandum cotidie. Qui postquam surrexerit, lumen dormitorii et ecclesie clarescere faciat et in claustro, si necesse fuerit, ponat. Ad ipsum pertinet omnia hostia ecclesię, quotiens necesse fuerit, firmare, claudere, aperire; ad capitulum et collationem et laudes et omnes horas sonare, nec nisi ad nutum prepositi ultimum sonum dimittere vel eius qui habet horam incipere, excepto ad laudes et ad capitulum et ad collationem, quando semel pulsatur. Collationem vero et capitulum tam diu pulset donec de officinis claustro adiacentibus possint convenire. Que {51}si citius vel tardius quam debent sonuerint vel si ad matutinas, ad mensam, ad collationem lumen defuerit, in sequenti capitulo satisfaciat. Candelas cereas facere et in diversis ęcclesię locis satis ponere; ad mensam, ad collationem cum negligentia evenerit portare; cellarario, infirmario et quibus opus fuerit distribuere; stolam et baculum abbati, quotiens necesse fuerit, preparare; candelas, cineres, ramos, ignem, sal et aquam, novos fructus ad benedicendum preparare; candelas, ramos post benedictionem cum suo suffraganeo omnibus distribuere; ramos post processionem tollere et ex ipsis in Capite ieiunii cineres preparare; candelas post offertorium de manu abbatis suscipere; ad ungendum infirmum oleum sacratum, ad tergendum stuppas vel pannum lineum preparare et post tersionem in [Fol. 27v] piscinam ad hoc deputatam comburere; ad benedictionem corone forcipes, manutergium, aquam benedictam preparare et capillos in aliquo secreto loco ęcclesię comburere; textum, missale, lectionarium, vasa, vestimenta, linteamina et cetera utensilia in ecclesia et altaris necessaria servare, parare et quotiens expedit mutare; corporalia, offertoria et tersoria, quibus digiti sacerdotis post communionem terguntur, et pallam altaris, super quam extenditur corporale, in vase ad hoc deputato separatim lavans et singulas lavaturas in piscinam fundens, pallam quidem cum ceteris linteis cui constitutum est lavandam reddat, cetera vero in olla ad hoc deputata aqua cinericia calefacta ipsemet abluat. Quibus lotis et diligenter exsiccatis, indutus alba, cum lica corporalia poliat, cetera vero plicata recondat. Similiter hostias indutus alba faciat in loco mundis linteaminibus cooperto. Cui duo fratres similiter induti subministrent. Quę cum peracte fuerint, sacrista convenientes ab inconvenientibus studiose secernens in repostorio mundo reponat. Quę si humectate fuerint, in claustro convenienter exsiccentur. Pavimentum presbyterii, quotiens expedit, scopare et totam ęcclesiam, etiam parietes, ad minus in anno semel. Debet etiam oblationes suscipere et inde pergamenum et librorum necessaria et luminaria emere et [Fol. 28r] ecclesiam reparare. Que si ad hec omnia non sufficiunt aut superhabundaverint, abbati vel preposito debet indicare. Ex his {52}in emendo, dando vel retinendo nichil absque consilio alterius eorum audeat facere.

7. De magistro novitiorum

Magister novitiorum debet novitios ordinem suum docere, in ecclesia excitare et ubicumque negligenter se habuerint, verbo vel signo, quantum potuerit, indicare. In labore tamen, nisi prior conventus fuerit, non loquatur cum eis. Necessaria eis, quantum potuerit, debet procurare; in capitulum ad audiendum sermonem adducere; de apertis negligentiis cum ante eum veniam petierint, penitentiam dare; diem primam ingressionis eorum scriptam habere; hora lectionis in die laboris et quando non itur ad laborem ante terciam et post nonam poterit eos instruere in loco determinato, nunquam vero post vesperas, excepto in Quadragesima. Et audito signo quando ad conventum ire debet, occasione eorum ire non differat nec eos horas quibus interesse debent negligere faciat. Debet etiam ad iussum abbatis eos in capitulum adducere et pro ipsis qui legere nesciunt in ęcclesia professiones legere et cum eis Suscipe me Domine, illum versum, ante gradum dicere, aquam benedictam et vestes preparare et eos ibi exuendos et induendos adiuvare.

8. De provisore exteriorum

Ad ipsum pertinet exteriora providere, circuire curias, carrucas et domos in eis constituere, numerum animalium scire, aliquotiens {53}ea renumerare, singulis temporibus retinenda vel expendenda vel transmittenda providere et hoc consilio fratrum qui in [Fol. 28v] curiis habitant prudenter ordinare et post collectas messes per experimentum sagaciter perquirere utrum ad tocius anni sumptus annona sufficiat, ad abbatem vel cellararium referre, fructus terre et animalium quibus curias viderit posse carere cellarario referre, lanam, linum, pelles animalium vestiario presentare. Quęcumque etiam circa monasterium agenda sunt, consilio abbatis vel eorum quos sibi providerit abbas, nichil per se aut de se presumens, faciat. Ideoque propter multiplices eius occupationes nulli officio per ebdomadam ascribatur. Per noctem vero aut amplius moraturus, sine licentia et testimonio sibi deputato non exeat.

9. De cellarario

Cellararius potest loqui omnibus preter canonicos et novitios nostri ordinis, infirmis etiam in infirmitorio si ei iussum fuerit. Ad ipsum etiam pertinet que generaliter pulmentis necessaria sunt providere tam clericorum quam laicorum et ea ipsemet vel alius, prout ipse dictaverit, distribuere. Nulli nisi minutis vel de via venientibus communem cibum mutare vel ei aliquid addere debet sine iussu prioris, et hoc una die, et quando fecerit ipsemet portare; panem et siceram vel vinum hora competenti in refectorio ad distribuendum parare; comedentes ad utramque refectionem semel ad minus invisere et si cui panis deerit superaddere. De dormitorio quotiens voluerit et cum servitoribus comedens de refectorio poterit exire. De reliquiis ciborum, si quid necesse habuerit, accipere potest, cetera vero portario relinquat. Debet etiam in estate, quando fratres dormiunt, illis qui deforis veniunt assistere et ea que recipienda sunt vel {54}re[Fol. 29r]condenda reponere. Si vero ipse maioribus utilitatibus occupatus fuerit, quantum abbas utile iudicaverit vel prepositus, poterit subcellararius, presente etiam eo, servire fratribus et mercennariis loqui. Hospitibus vero et infirmis non loquatur. Quod si cellararius defuerit, per omnia officium eius peragat. Caveat vero omnino ne quicquam contra voluntatem eius faciat, sed ad consilium eius omnia distribuat. Ad ipsius etiam cellararii officium pertinent pistores, cambarii, vinitores, ortolani, coci. Isti de officiis suis ad nutum eius omnia faciant et his officiis deputatos nullus eos ad alia absque licentia et voluntate eius transferat. Ad matutinalem missam cum voluerit et potuerit communicet. Quod si subdiaconus, diaconus aut sacerdos fuerit, utrum ebdomadarius ascribi debeat, in dispositione abbatis sit secundum quod in diversis locis plus aut minus debeat facere.

10. De servitore infirmorum

Servitor infirmorum potest matutinalem missam audire et ad eam communicare. Et quando infirmus vadit ad infirmitorium, debet afferre ei necessaria, deinde loqui cum eo de necessariis eius potest. Ad matutinas etiam libros afferre et in ecclesia debet referre; orationes que in capitulo pro vivis et defunctis cunctis iniuncte fuerint vel in ipsos clamatum fuerit, hec eis recitare, cetera vero que ibi acta vel dicta fuerint, omnino tacere; libros qui in infirmitorio fuerint, ante completorium in armario referre; et quando ipsi convaluerint et ad capitulum redierint, si quid in eis reprehensibile vel inordinatum, quod voluntarie actum sit, deprehendit, cla[Fol. 29v]mare. Legere ibi non debet vel laborare, nisi apparatu vel gravi infirmitate eorum {55}detentus fuerit. Necessaria a cellario requirat. Si plures fuerint comedentes et omnia ante se parata habentes ministrare sibi invicem potuerint, eat ad horam vel refectionem vel ad lectionem, sin autem remaneat. Quod si unus tantum, si ipse voluerit, cum eo remaneat non solum quando reficitur, sed etiam ad collationem et completorium, si prope noctem peracta fuerint, et ad vigilias, nisi prepositus ipso annuente alium miserit. Infra canonicas horas nisi pro omnino infirmis silentium teneat. Coquinam et refectorium pro servitio eorum ingredi poterit. Sabbato pedes illorum qui voluerint lavet. Vestimenta, cum voluerint et necesse fuerit, excutiat. Cum in conventu redierint, que detulerat referat. Cum vero morti aliquis appropinquaverit, super cilicium ponat et mox tabulam crebris ictibus stans ante hostium infirmitorii feriat. Aquam ad lavandum corpus calefaciat, feretrum et coopertoria eius preparet, de sepulchro reportet et custodiat. Ad ipsum pertinet etiam ea que minutis necessaria sunt preparare et sanguinem recondere et vasa ab ipso sanguine mundare et servare, ignem in calefactorio per hiemem post matutinas et primam facere.

11. De his que pertinent ad vestiarium

Ad vestiarium pertinent pellifices, sutores, tannatores, textores, fullones sub se habere, pannos lineos vel laneos, pelles, subtulares, ungenta, cingulos, cultellos, pectines, femoralia, cappas et omnia indumenta et calciamenta omnibus fratribus in monasterio [Fol. 30r] et extra, prout expedierit et facultas permiserit, suo tempore et rasoria providere. Collectis etiam omnibus quę ad hoc pertinent, scilicet lana, lino, pellibus, si quid defuerit, abbati tempestive notum faciat et eius consilio omnia querat. In autumno vestes singulorum inspiciat, ut vetera et discissa reparari faciat, nova indigentibus, prout potuerit, distribuat. In lectis stramina {56}et laneos et pulvinaria reparare, hospitibus etiam lectos preparare, dormitorium et claustrum, quando necesse fuerit, scopare, vestes distribuere, calciamenta reficere, subtulares ungendos ferre et referre.

12. De canonico hospitali

Canonicus hospitalis tot sub se fratres habeat quot ad singula officia necessarii fuerint. Cum ipsis de necessariis sui officii et cum omnibus hospitibus et qui manducant vel dormiunt in hospicio loqui poterit. Ad ipsum pertinet hospites, postquam ad orationem suscepti fuerint, in hospitio ducere, quid vel quando comedant vel ubi iaceant providere, ad refectionem servire. Sed quando conventus comedit, non poterit nisi iussus. Mandatum aut per se aut per alium preparare et, cum paratum fuerit, eos qui illud facturi sunt advocare et ad faciendum, si necesse fuerit, adiuvare et, si nox fuerit, eundo et redeundo cum lumine preire. Sed postquam in lectis canonici pausaverint, ipsemet mandatum, prout potuerit, faciat. In Cena Domini ut pauperes ad mandatum bene preparentur provideat. Hospitum etiam infirmorum, tam pauperum quam aliorum, sollicitudinem gerat. Vestes pauperum eo tempore quo dande sunt, ad iussum abbatis vel prepositi distribuat.

13. [Fol. 30v] De portario et solatio eius

Portarius summo diluculo eat ad portam. Cum hospes pulsaverit, responso Deo gratias, ianuam aperiat. Et postquam {57}Benedicite dixerit, humiliter quis sit vel quid velit ab eo requirat. Et tunc, si recipiendum intellexerit, genua flectens intra ianuam recipiat. Deinde faciens eum iuxta cellam sedere, dicat ei: Expectate me paululum hic donec vos abbati nuntiem et postea revertar ad vos. Pergens igitur ad abbatem, si eum non invenerit, potest per omnes officinas monasterii querere, excepto quod infirmitorium non intrabit, sed ad hostium sonitu vel signo querat. Cui hospite nunciato, ad hospitem citius redeat et qualiter se agat cum ei fratres obviam venerint doceat. Cui ulterius non loquatur, nisi discedenti. Cum autem hospes discedens egredi ianuam voluerit, humiliet se ad eum eo modo quo ad ingressum diximus. Quod si de vicinis vel notis aliquis ad portam venerit, postquam quid velit cognoverit, extra portam eum demorari faciat, donec ab abbate quid de eo agatur agnoscat. Si autem talis fuerit quem nec nuntiare nec ibi remanere deceat, intrare et quo voluerit ire permittat. Cum canonicis et conversis nostri ordinis, postquam cognoverit, non loquatur. Quod si dum hora in ecclesia celebratur hospes ad portam pulsaverit, more solito Deo gratias et Benedicite dicat et postquam receperit, si necesse fuerit, dicat non esse ei consuetudinem [Fol. 31r] dum hora celebratur loqui, rogans eum ut expectet donec ei post horam respondeat. Hospites possunt usque ad secundum signum nunciari. Pueri parvuli non solent duci ad orationem, sed nec qui cum mulieribus veniunt recipi, sed foris cum mulieribus victus datur eis. Vicinis vero mulieribus nichil ibi datur, exceptis leprosis, nisi tempore famis et abbas hoc precipit. Portarius vero debet habere panes in cella sua ad distribuendum transeuntibus. Qui etiam operetur ad portam caputio indutus et mox ut ad horam signum audierit, induat se superpellicio, manens ibi cum reverentia dum hora celebratur, agens se, prout potuerit, sicut fratres in ecclesia. Qua die due misse habentur, audiat primam et communicet, si voluerit et talis dies fuerit, et tunc sit in capitulo. Interim vero subportarius sit ad portam. In Parasceve cum ceteris adoret crucem in ęcclesia. Cum servitoribus solet comedere et solatium eius {58}interim portam servare et elemosinam transeuntibus dare. Qui solet etiam vasa sua ad colligendas reliquias ciborum in coquinam deferre et pulmenta defunctorum et cetera que cellararius dederit, in ipsis recipere. Quę postquam a refectione surrexerit, debet ad portam pauperibus distribuere. Quam distributionem non debet propter subsequens opus Dei dimittere, sed paucis utens verbis et moderatis citius quod inceperat perficere, et postquam perfecerit, opus Dei quod distulerat, prout potuerit persolvere. In estate post primam vel nonam, si voluerit, in dormitorio dormiat et solatium eius interim portam custodiat. [Fol. 31v] Usque post completorium ad portam maneat. Et tunc in claustrum veniens, si ostium ęcclesię obseratum invenerit, de foris orationem faciat, quam fratres, finito completorio, fecerunt in choro. Deinde aspergens se aqua benedicta intret dormitorium. Qui si quando minutus vel infirmus sive alio aliquo negotio detentus fuerit, hec omnia que supra diximus, solatium eius pro eo compleat. Qui etiam subportarius cum missam audierit vel in refectorio comederit, prior provideat qui pro eo portam custodiat. Subportarius, presente portario, cum hospite non loquatur.

14. De ebdomadario cantore

Privatis diebus debet ebdomadarius Venite exultemus cantare solus et in festis novem lectionum cum ebdomadario preterite ebdomade, psalmos intonet, ymnos ad omnes horas incipiat, antiphonas ad Magnificat et ad Benedictus imponat, responsorium ad vesperas, si canitur privatis diebus, cantet. Quod si defuerit, qui iuxta eum inferius vel superius steterit pro ipso compleat hec omnia, nisi in via directus vel in infirmitorio fuerit.

{59}15. De lectore mense

Mense lector dominico die post maiorem missam ante gradum presbiterii incipiens, dicat semel Domine labia mea, totum versum, idem choro respondente. Qui accepta benedictione inclinet versus altare, deinde versus chorum. Quid vero per ebdomadam legere debeat, a cantore requirat. Dum dicitur versus in refectorio, stet in ordine suo. Finito versu, petat benedictionem suam in medio. Qua percepta, si omeliam lecturus est, incipiat In illo tempore, et reliqua intermisso, sequitur omelia beati illius. Dum legit, aurem accommodet abbati vel preposito, si abbas non affuerit, ut si quando [Fol. 32r] ei emendare voluerint, [intelligere possit. Si intelligit quid emendet], humiliter dicat. Si non intelligit, versum reincipiat et hoc tociens faciat quotiens se submoneri perpenderit. Finita lectione, claudens librum ad inclinandum sine mora descendat et cum processione ad gratias discedat. Et post cenam quando conventus bis refecerit, cantor vel eius suffraganeus librum referat. In sequenti autem ebdomada ad collationem legat.

16. De mandato hospitum

Ad mandatum hospitum frater hospitalis fratres avocet qui ad hoc pronunciati sunt in capitulo. Qui sequantur eum in ordine suo. Et venientes ad hospites deponant cappas. Qui prior est, pedes abluat, iunior tergat sed non osculetur. Secunda die alter, et percurrant ceteros dies vicario modo. Deinde ordinati ita ut prior sit in medio eorum, flexis poplitibus et manibus in terra dimissis ante hospites dicant: Suscepimus Deus, ipsum versum. Et sic servato silentio discedant.

{60}17. De mandato canonicorum

Vestiarius sive eius suffraganeus preparent que ad mandatum necessaria sunt. Ebdomadarii vero sacerdotes cum diaconibus suis mandatum faciant, ita ut qui maiorem missam celebravit a dextro choro incipiat, alius in sinistro. Qui citius percurrerint, in aliam partem transeuntes alios adiuvent. Quod si tantus numerus fratrum fuerit ut illi ad abluendos pedes non sufficiant, prepositus alios ad subveniendum eis commonefaciat. Qui pedes lavat et cui lavantur, post ablutionem invicem sibi inclinent, similiter qui tergit et cui terguntur. Porro discalciati fratres observent, quantum possunt, ne pedes nudi ap[Fol. 32v]pareant, sed sub vestibus recondant. Nec sedentibus vestimenta defluant, sed apte ante se componant. Ante lectionem omnes sint recalciati. Expleto itaque mandato et ablutis manibus et vasis, reponant vasa et tersoria ubi reponi solent. Et sic in capitulo in locis suis revertantur et sacerdos ebdomadarius preces et collectas mandati compleat. Hoc mandatum fiat omni sabbato, excepto a Nativitate Domini usque ad octavam Epiphanie et sabbato ante Palmas et a Cena Domini usque ad octavam Pentecostes et sabbatis novem lectionum et quando duplex festum subsequitur et infra octavas sollempnes.

18. Quibus horis reficiantur canonici

A sancto Pascha usque Pentecosten ad sextam reficiant fratres et ad seram cenent. A Pentecosten autem tota ęstate, si labores agrorum non habent canonici aut nimietas ęstatis non perturbat, {61}quarta et sexta feria ieiunent usque ad nonam. Reliquis diebus ad sextam prandeant. Quę prandii sexta, si opera in agris habuerint aut estatis fervor nimius fuerit, continuanda erit et in abbatis sit providentia. Et sic omnia temperet atque disponat qualiter et animę salventur et quod faciunt fratres absque ulla murmuratione faciant. Ab idibus autem septembribus usque ad caput Quadragesime ad nonam semper reficiant. In Quadragesima vero usque ad Pascha ad vesperam reficiant. Ipsa autem vespera sic agatur, ut lumen lucerne non indigeant reficientes, sed luce adhuc diei omnia consummentur. Sed et omni tempore sive cena sive refectionis hora sic temperetur, ut cum luce fiant omnia.

19. De construendis abbatiis

[Fol. 33r] Ordinatum est in honore regine cęli et terrę nostra omnia fundari debere cenobia. ¶ In civitatibus, castellis, villis nulla nostra construenda esse cenobia. Non mittendum esse abbatem novum in locum novellum sine canonicis ad minus duodecim, nec sine libris istis: psalterio, collectaneo, hymnario, antiphonario, gradali, regula, missali, nec nisi prius extructis his officinis: oratorio, refectorio, dormitorio, cella hospitum et portarii, quatinus ibi statim et Deo servire et regulariter vivere possint. ¶ Extra portam monasterii nulla domus ad habitandum construatur nisi animalium. Ut autem inter abbatias unitas indissolubilis perpetuo perseveret, stabilitum est primo quidem ut ab omnibus regula beati Augustini uno modo intelligatur, uno modo teneatur. Dehinc ut idem libri, quantum dum taxat ad divinum pertinet officium, idem victus, idem vestitus, idem denique per omnia mores atque consuetudines inveniantur.

{62}20. De annuo capitulo

Sane hoc sibi precipuum omnium mater ęcclesia Ungiacensis specialiter retinuit, ut semel in anno sese visitandi, ordinis reparandi, confirmande pacis, conservande gratia caritatis abbates ad eam omnes pariter conveniant. Ubi in sinistris corrigendis domno Ungiacensi sanctoque illi conventui reverenter singuli humiliterque obediant et clamati veniam petant. Quam clamationem non nisi abbates faciant. Sed et hoc bonum de conventu illo provisum fuit, ut si cuius abbatum nimia forte paupertas in communi innotu [Fol. 33v] erit, fratris penuriam, prout singulis caritas dictaverit et facultas permiserit, omnes relevare procurent. Nulla sane ratione nisi duabus ex causis annuo licebit deesse capitulo, aut videlicet ob corporis infirmitatem aut inevitabili episcopi vel archiepiscopi obedientia. Cui autem quodlibet horum contigerit, prepositum pro se vicarium vel alium idoneum mittat. Quod si quis quacumque alia occasione quandoque remanere presumpserit, sequenti capitulo pro culpa veniam petat et abbatum iudicio satisfaciat et hoc in leviori culpa.

21. Que lex sit inter abbatias que se genuerunt

Statutum est inter abbatias nostri ordinis matres filiabus nullam posse temporalis commodi exactionem imponere, abbatem patrem abbatis filii monasterium visitantem non eius canonicum vel novitium ad obedientiam vel professionem recipere nec ipso invito inde abducere nec alium ad habitandum introducere, {63}nichil denique ibidem preter ipsius voluntatem constituere aut ordinare, excepto quod ad ordinem pertinet, si in eodem videlicet loco regule vel ordini contrarium quippiam deprehenderit, cum presentis abbatis consilio caritative corrigere poterit. Illo vero absente, capitulum tenebit et culpas emendabit. Porro semel ad minus in anno quisque abbas eas, quas sua ecclesia genuit abbatias, paterna sollicitudine visitabit. Abbas vero filius quotiens ad matricem ęcclesiam venerit, congrua ei reverentia exibeatur. Siquidem abbatis locum, quantum ad ordinem pertinet, eo absente tenebit, presenti vero cedet in omnibus ut patri.

22. [Fol. 34r] Que lex sit inter abbatias nostri ordinis

Omnis abbas in omnibus locis monasterii coabbati suo cedat advenienti, ut impleatur: Honore invicem prevenientes. Si duo aut plures convenerint, secundum tempus abbatiarum ordinem suum tenebunt, ut cuius ecclesia fuerit antiquior, ille sit prior, excepto quod si aliquis eorum alba indutus fuerit, stans ante omnes, prioris officium per omnia tenebit, licet sit omnium iunior. Ubicumque autem consederint, humilient sibi mutuo.

23. Quos libros non liceat habere diversos

Missale, textus, epistolare, collectaneum, graduale, antiphonarium, ymnarium, psalterium, lectionarium, regula, kalendarium ubique uniformiter habeantur.

{64}24. Ut nemo recipiat ad aliam ecclesiam conversum ire volentem

Nemo nostrum quemcumque ad conversionem ire volentem ad aliquam ecclesiarum dehortetur aut sibi attrahat, sed nec nisi mutato proposito sponte remanere voluerit, retineat si prius abbati illius loci se ad eum venturum, per se aut per nuntium promiserit. Si, priusquam probandus suscipiatur, propositi penituerit, egressum recipiat qui voluerit.

25. De pulmentariis

Pulmenta intra monasterium sint semper et ubique sine carne et sine sagimine nisi propter omnino infirmos, id est ita debilitatos ut aliis cibis non possint recreari, et propter artifices et mercennarios conductos.

26. Quibus diebus vescimur quadragesimali tantum cibo

In toto Adventu, excepta prima dominica, secunda et tercia feria ante Caput Ieiunii, ieiuniis Quatuor Temporum in septembri, in vigilia sanctorum Iohannis Baptiste, Petri et Pauli, Laurentii, Assumptionis sancte Marie, Mathei [Fol. 34v] apostoli, Symonis et Iude, Omnium Sanctorum, Andree apostoli, quadragesimali tantum vescimur cibo. ¶ Propter hospitem, nisi sit infirmus, nichil ematur.

{65}27. De novitiis probandis

Novitii ad nos venientes, secundum tempus quod discretio abbatis vel quorumdam seniorum providerit, ducantur in capitulum. Quo dum adducti fuerint, prosternant se in medio capitulo. Interrogati vero ab abbate quid querant, respondeant: Misericordiam Dei et vestram. Quibus ad abbatis iussum erectis exponat asperitatem ordinis, voluntatem eorum exquirens. Quod si responderint se velle cuncta servare, dicat abbas post cetera: Deus qui cepit in vobis, ipse perficiat. Et respondeat conventus: Amen. Postea vero abrenuntiantes seculo et proprietatibus communem vitam promittant et abhinc incipiat tempus probationis. Quod si, postquam ad comprobationem suscepti fuerint, remanere voluerint et retineri meruerint, ad professionem suscipiantur. Sin autem remanere aliquis noluerit, quia promisit, ad aliam communem vitam, consilio abbatis, cum his que attulit se transferat. Si vero ad seculum redire voluerit, nichil ei reddant, sed lazaris et aliis pauperibus quicquid attulit sub testimonio tribuatur.

28. Quomodo se habeant clerici probandi

In ęcclesia, in labore, ad collationem ordine suo conventum teneant. Isdem horis cum conventu laborent, quiescant, legant, {66}comedant, dormiant, his cibis vescantur, hisdem pannis induantur, [Fol. 35r] cum fratribus non loquantur nisi per licentiam.

29. Quomodo se habeant laici probandi

In quacumque domo vel officio ponentur, illum habeant magistrum qui domui illi vel officio preerit. Ad emendationem culparum cum professis non remaneant. Quicumque in probatione moriuntur, tam clerici quam laici, de eis sicut de professis fiat. Si vero contigerit ut aliquis coniugali nexu ligatus, fratribus hoc ignorantibus, suscipiatur, dum cognitum fuerit, reiciatur. Quod si postea sigillum episcopi sui vel testem certum adduxerit quod uxor eius castitatem vovens illum absolverit, recipi poterit, probationem denuo peracturus.

30. De labore

Finito capitulo et preparatis fratribus ad laborem, pulsetur tabula a preposito vel subpreposito, si prepositus iusserit. Ad cuius sonitum conveniant fratres omnes, exceptis infirmis et variis officiis deputatis. Servitor tamen infirmorum, [nisi apparatu infirmorum] detentus fuerit, et cantor et sacrista et magister novitiorum et hospitalis sicut alii conveniant. Si quis pro qualibet necessitate remanserit, nisi forte abbas vel prepositus eum retinuerit, ostendat causam subpreposito et quod iusserit faciat. {67}Quod si iusserit remanere, provideat prior laboris, illo fratre commonente, quid facere debeat, postquam illud compleverit, pro quo remanet. ¶ Ferramenta et alia instrumenta ad laborem necessaria prepositus dividat prout viderit expedire. Exeuntes autem sequantur prepositum vel quem ipse iusserit. Pervenientes vero ad laborem non multiplicent inter se signa nec presumant [Fol. 35v] loqui nisi de ipso labore, breviter et necessario et silenter cum preposito seorsum a fratribus, sed prepositus raro loquatur absente abbate, presente vero rarissime, ob reverentiam ipsius. Non repausent nec digrediantur alicubi quacumque necessitate sine licentia, sed [si] contigerit digredi, expleta necessitate, ad laborem citius revertantur. Cum repausaverint secundum quod qualitas aeris et situs loci permiserit, circa prepositum repausent. Et sciendum quod tempore laboris nec legere, nec etiam ad laborem librum ferre cuiquam licebit. Audito signo ad horam, pariter procedant, nisi ex necessitate instantis operis aliqui per licentiam remaneant. Sed hii, cum vacat, intermisso labore, horam canonicam cantent. Revertentes autem de ipso labore, ponant instrumenta. Nullus canonicorum canonicas horas chori pro opere manuum preter scriptores pretermittat, nisi tempore secationis, feni, messis et vindemie.

31. De hora lectionis

Fratres sedeant ad lectionem, exceptis illis quibus varia procurantibus officia legere non vacat. Quę tamen postquam expleverint, redeant ad lectionem. Dum opus Dei in ecclesia celebratur, non legant, preter illos qui ad presens opus previdere, legere aut cantare aliquid necesse habuerint. Qui vero in claustro sederint, religiose se habeant, singuli in singulis libris legentes, {68}exceptis illis qui [in] antiphonariis, gradualibus, ymnariis cantaverint et illis qui lectiones previderint, quos auscultet cantor vel quilibet frater sapiens ab eo premonitus, nec inquietent se invicem questionibus faciendis nisi [de] correptis et productis accen[Fol. 36r]tibus et de dictione quam legere ignoraverint, lectione ad mensam et collationem et matutinas, quando necesse fuerit, que brevissime fiant. Si quis habuerit caputium in capite cum legerit vel in oratorio cantaverit, taliter se habeat, ut possit perpendi si dormiat. Si aliquis necesse habuerit divertere, librum suum in armario reponat aut [si] in sede sua dimittere voluerit, faciat signum fratri iuxta se sedenti ut illum custodiat. Porro si quis ab aliquo librum in quo legit aut cantat accipere voluerit, necesse habens in eo videre, tradat ei alium, et ille cui tradiderit, in pace dimittat. Quem si ei accommodare noluerit, ille qui petit patienter ferat, donec super eo in capitulo proclamationem inde faciat. Ita se habeant dum sedent. Dum vero ambulant, humilient se supplicantes invicem obviando. Quod si domno abbati obviaverint, divertant in partem supplicantes ei. Que supplicatio ubique fiat extra dormitorium. Nemo per caputium signum faciat nec quis vocet alium de longe per vocem aut per sonitum. Et notandum quod omni tempore lectionis possunt esse fratres in nocturnalibus. Si quis aliquo modo fratrem suum scandalizaverit, cum quo non solet loqui, dicat preposito. Et tunc si ipse iusserit, vocato illo, tamdiu ante pedes eius prostratus iaceat, quousque placatus erigat illum.

32. De refectorario

Ad refectorarium pertinet in refectorio mapulas, coclearia, panem et vinum vel siceram per mensas disponere. Quando fratres semel [Fol. 36v] comedunt, ante biberes mapulas et post biberes {69}potum recolligat. Si tempus fuerit cene, post cenam servitorum hec faciat. Claustrum non exeat, nisi cellararius fuerit.

33. De mixto

Si dies fuerit prandii, ad mixtum percutiatur cymbalum tribus ictibus ante sextam. Si autem ieiunii et lectionis, post sextam. Si vero laboris et ieiunii, ictibus totidem signum pulsetur in ecclesia. Quo audito, servitores veniant in refectorium. Quod si alter defuerit, qui presens est non eum expectet. Si ambo aderunt, qui inferioris gradus est dicat Benedicite. Qui maioris est benedicat. Sumpto itaque mixto, si quid residuum fuerit, referant panem scilicet in archam et vinum in vase. Et sciendum quod a Capite ieiunii usque ad Pascha, exceptis dominicis diebus, et in tribus diebus Rogationum et Quatuor Temporum et vigiliis Domini et Sanctorum, mixtum non sumitur.

34. De hora refe[ctionis]

Post horam preveniat prior et pulset cymbalum. Quod si forte per negligentiam cibus nondum paratus fuerit, non pulset donec paratus sit, nec fratres abluant manus, sed interim sedeant in lectione donec cymbalum percutiatur. Quod et ad omnes refectiones similiter teneatur. Ablutis igitur manibus et detersis, intrent refectorium et venientes ante sedes suas inclinent se versus principalem mensam. Deinde erigantur et sic stent donec prior veniat. Si autem prior diu moratus fuerit, quod omnino {70}cavere debet, sedeat interim qui voluerit. Cum ergo prior [Fol. 37r] venerit, assurgant ei. Qui prior inclinet se ante sedem suam antequam pulset campanam. Quę tam diu pulsetur ad utramque refectionem, donec aliquis possit venire de porta. Qua dimissa, dicat conventus Benedicite et dicto versu, cum dixerint Gloria Patri, incurvetur chorus contra chorum dicentes Gloria Patri, Kyrieleison et sub silentio Pater noster, ita ut Kyrieleison inchoetur a dextra parte. Cum autem sacerdos dixerit Et ne nos, erigat se et stans versus principalem mensam dicat: Benedic Domine dona tua et cetera, faciens unam crucem, et sic compleat totam benedictionem. Qua completa, erigant se fratres et ingrediantur mensas. Porro cellararius et servitor provideant ut quot scutellas potuerint ante Gloria Patri per mensas disponant, ne pertranseant ante mensas vel retro dum fratres incurvi fuerint. At cum erecti erunt, possunt perficere quod inceperant. Secundum vero pulmentarium non ferant per mensas donec lector incipiat legere. Quo incipiente, feratur pulmentarium per mensas, ita ut duę scutellę prius deferantur, una scilicet priori vel abbati, si affuerit, altera defuncto, deinde due in dextra parte et due in sinistra. Et sic duę hinc et duę inde usque ad ultimum. Apposito itaque communi cibo, si cellararius voluerit superaddere pro misericordia illis de quibus indictum est ei ab abbate, ipsemet deferat eis, et sicut voluerit, distribuat. Hoc idem faciat et minutis. Incepta ergo lectione, fratres discooperiant panes, priore tamen prius hoc faciente. Exhinc nullus exeat de re[Fol. 37v]fectorio. Nullus etiam incedat comedendo. Nullus abluat ibi ciphum manu, sed liniat qui voluerit. Nullus tergat manus vel cultellum ad mapulam, nisi prius terserit cum pane. Qui voluerit sal accipere, cum cultello accipiat. Qui bibit, duabus manibus teneat ciphum. Si quis viderit alicui deesse quod habere debeat, requirat a servitore vel a cellarario. Qui aliquid apponit et cui apponitur, invicem sibi inclinent. Cui autem prior aliquid miserit, prius inclinet deferenti, deinde assurgens {71}humiliet se versus priorem. De cibo communi nemo dividat alicui. Quod si cui aliquid superadditum fuerit, nisi pro minutione vel infirmitate ei datum fuerit a cellarario, tamen potest dare iuxta se sedenti ad dexteram et ad sinistram. Illi vero nulli dare debent. Si autem uni tantum dederit, ille potest dare iuxta se posito, sed ultra non procedat. Si quis de comedentibus vel de servitoribus offenderit aliquo modo, petat veniam ante gradum. Et facto sonitu ab abbate vel preposito cum cultello, surgat et inclinet et redeat ad locum suum. Remotis scutellis, colligat servitor coclearia prius a dextra parte incipiens a priore, dehinc a sinistra incipiens iuxta priorem. Peracto sonitu a priore manu super mensam, dicat lector Tu autem Domine, et responso Deo gratias percutiatur campana a priore uno ictu, et tunc cooperiant quod superest de pane. Inclinato lectore, pulset prior campanam et mox surgentes stent ante mensas eo ordine quo ante refectionem [Fol. 38r] steterunt, dicentes versum quem cantor incipiat, campana dimissa. Quo dicto, inclinent et exeant cantantes Miserere mei Deus, quem incipiat cantor, illis cum eo cantantibus qui stant in dextro choro in ecclesia. Secundum vero versum dicat sinister chorus. Et sic cantent ceteros alternatim, bini et bini euntes, iunioribus scilicet preeuntibus, ita tamen ut prior solus eos sequatur. Sed si abbas aliquis affuerit, eat prior cum socio, abbas autem solus. Si duo abbates fuerint, eant simul. Ingredientes vero chorum stent versis vultibus ad altare usque ad Gloria Patri, et tunc prosternantur super formas vel inclinent, si tale tempus fuerit, et post resideant super misericordias. Finitis gratiis, surgentes inclinent. Et sic recedant, iunioribus preeuntibus, eo ordine quo in ecclesia stant.

{72}35. De servitoribus

Tunc pulsetur campana ad convocandos servitores. Qui congregati dicant versum voce mediocri. Qui maioris gradus est, benedicat cybum et det sibi petenti benedictionem. De pitanciis sicut supra ordinavimus, fiat. Post refectionem dicat lectionem qui aliam ante prandium dixit. Campana vero non pulsetur, versum tamen dicant sicut superius voce mediocri. Quibus ordinatim ad ecclesiam pergentibus, inclinent fratres ante et iuxta quos transierint, illis etiam similiter parumper se humiliantibus. Quibus egressis de ęcclesia, non pulsetur signum ad vesperas donec et ad necessaria ire et lectiones providere, si hora permiserit, possint.

36. Quomodo se habeant post vesperas

Post vesperas sedentes in claustro tam isto quam quadragesi[Fol. 38v]mali tempore et estivo, non alte legant vel cantent, non significent nisi de mandato hospitum, nec iungantur simul nec vestimenta virga excutiant nisi tempore secationis et messionis, quando tempus lectionis ante sextam non habuerint.

37. De bibere post vesperas

Abbate autem vel preposito percutiente cymbalum, conveniant in refectorium ad bibendum. Et inclinantes ante sedes {73}resideant, priore tamen prius residente. A quo percussa campana, dicat benedictionem ebdomadarius. Qui vero postea occurrerit, veniens ante gradum querat licentiam bibendi. Qua percepta, inclinet ibi et eat ad sedem amplius non inclinans. Deinde prior percutiat campanam uno ictu, post quem nemo ingrediatur refectorium. Et facto intervallo, sequantur tres alii ictus, ad quos surgentes et ante sedes inclinantes exeant. Qui vero huic potationi negligenter defuerit, in capitulo satisfaciat.

38. De collatione

Fratres congregati ad collationem cum omni gravitate resideant. Tunc adveniente abbate, assurgant omnes et inclinent illi ante quos transierit. Priori vero assurgant tantum. Quo residente, resideant. Tunc lector, accepta benedictione, legat. Interim qui biberi defuerit, solus et sine licentia in refectorio potest bibere. Nam quicumque alio tempore lectionis sive laboris post prandium bibere voluerit, licentiam querens ab illo quem in claustro priorem invenerit, ducat quemlibet fratrem secum. Quod si abbati vel priori postea obviaverit, iterum licentiam petat. [Fol. 39r] Abbas non querat licentiam bibendi vel minuendi, nec prior nisi ab abbate, sed nec subprior nisi ab abbate vel priore. Lectione igitur finita, surgant omnes et stantes versi ad orientem, dicat abbas: Adiutorium nostrum in nomine Domini. Et conventus respondeat: Qui fecit celum et terram. Et inclinantes omnes ingrediantur ęcclesiam.

{74}39. Quomodo se habeant post completorium

Dicto completorio, abbas, si affuerit, det benedictionem istam: Benedicat nos divina maiestas Pater et Filius et Spiritus sanctus. Quod si defuerit, ille det qui horam compleverit. Prepositus vero terminet trinam orationem vel subprepositus preposito absente. Quod si utrique defuerint, ille faciat cui conventus custodiendus commissus fuerit. Post hoc preveniens qui horam complevit, aspergat aqua benedicta post se ordinatim egredientes. Qui mox mittentes caputia in capitibus et nusquam digredientes preter sacristam, omnes ingrediantur dormitorium. Unde nullus exeat, excepto sacrista, abbate, preposito, custode infirmorum, cellarario, provisore exteriorum, hospitali et fratribus ad mandatum hospitum faciendum. Sine tunica vero, caligis et cingulo nullus iacere presumat. Nullus in lecto ascendat rectus, sed de sponda divertat pedes in lectum.

40. Quas officinas ingredi debeant vel quando

Nullus ingrediatur coquinam absque licentia, excepto cantore ad planandam tabulam et scriptoribus ad faciendum incaustum vel siccandum pargamenum et sacristis vel quolibet alio pro accendendo lumine in ęcclesia vel prunis in thuribulo vel patella imponendis sive sale benedicendo. Sed nec isti intrare debent, si [Fol. 39v] in calefactorio ignem sufficientem invenerint. Infirmarius et cellararius pro officio suo et quos cocci vocaverint, libenter adiuvent ad ponendam super ignem caldariam vel deponendam {75}vel aliam sibi necessitatem. In refectorio etiam nullus ingrediatur, excepto infirmario, cellarario, servitoribus coquine cum a refectorario ad adiuvandum sibi vocati fuerint et ceteris omnibus cum manducare vel bibere indiguerint et servitoribus ęcclesię pro salino. Cellarium etiam nullus ingrediatur, excepto infirmario et servitoribus et cellarario et coadiutoribus eius. Calefactorium possunt ingredi ad ea que superius diximus facienda et ad se minuendum et vestimenta excutienda et calefaciendum, quod honeste et non nudis pedibus presente aliquo faciendum est. Auditorium sine licentia numquam ingrediantur. Quod si aliquo opus habuerint, querant signo vel sonitu ad hostium, et tunc, si concessum fuerit, ingrediantur. Completo vero pro quo ingressi fuerint, cito exeant, nisi detineantur. Dormitorium ingrediantur quotiens necesse habuerint, caputia habentes in capitibus. Intrantes domum necessariam, quantum possunt abscondant vultus in caputiis. In dormitorio non sedeant, nisi quando se calciant vel discalciant vel quando mutant tunicas suas, et tunc in lectis suis vel suppedaneis. Similiter induentes vel extrahentes caute se habeant ne nudi appareant, quod [Fol. 40r] ad lectum suum tantum facere debent. Infirmitorium nullus ingrediatur, excepto preposito ad consolandos sive communicandos infirmos vel quibus ipse iusserit et subpreposito, eo absente, et cellarario et illis quos infirmarius per licentiam sibi ad adiuvandum, si necessitas exegerit, secum duxerit.

41. De dirigendis in via

Egredientes fratres ad mensam silentium teneant, nisi necessitate cogente. Si plures fuerint, prior pro eis loquatur. Super {76}culcitras non iaceant, si regularem lectum habere potuerint. Dirigendus autem in via antequam exeat, ad gradus humiliatus sive prostratus secundum tempus, benedictionem accipiat, sed non pro mora unius noctis. Reversus vero ab itinere vel de aliis locis veniens mox ad orationem eat. Post orationem autem vel benedictionem secundum quod ei visum fuerit vel expedierit, tam de refectione quam de dormitione faciat. Et sciendum quod in quacumque abbatia nostri ordinis canonicus sive conversus venerit, per omnia sicut in suo monasterio ordinem suum tenebit, excepto quod si prepositus fuerit vel aliam obedientiam habuerit, pro obedientia sua nichil faciat. Prior tamen post priorem loci illius locum habebit. Quod si cum abbate venerint, quod eis iusserit, faciant.

42. Unde debeat provenire victus

Canonicis nostri ordinis debet provenire victus de labore manuum, de cultu terrarum, de nutrimento pecorum. Unde et licet nos possidere ad proprios usus aquas, silvas, vineas, prata, terras a secularium hominum habitatione semotas et [Fol. 40v] animalia preter illa que magis solent provocare curiositatem et ostentare in se vanitatem quam aliquam afferre utilitatem, sicut sunt cervi, grues et cetera huiusmodi. Ad hęc exercenda, nutrienda, conservanda seu prope seu longe, grangias habere possumus per conversos custodiendas et procurandas.

43. De infirmis extra chorum

Quotiens aliquis etiam iussus extra chorum remanserit pro infirmitate, in sequenti capitulo veniam petat et causam sui {77}exitus dicat. Ad horas diei sicut ceteri prosternatur, in chorum redeat cum potuerit, ad quam horam diei vel noctis voluerit. Cetera vero per omnia ut minutus dum extra chorum est, agat. Quod si aliquis talem et tam apertam habuerit infirmitatem, ut videri vel intelligi evidenter possit quod nec conventum tenere nec in infirmitorio proficere valeat, eius infirmitas in capitulo manifestetur et exhinc sit in ęcclesia ubi et quomodo abbas providerit, cantet, legat et operetur, prout infirmitas eius permiserit et abbas constituerit. Ceterum qui certam non habet infirmitatem, si post unum aut duos dies non convaluerit, pro arbitrio abbatis vel prepositi ingrediatur infirmitorium.

44. De infirmis qui sunt in infirmitorio

Infirmi qui sunt in infirmitorio, possunt loqui cum infirmario, et hoc silenter et seorsum ab aliis et tantum sibi de necessariis, et cum cellarario qui servit de alimentis, in ipsa domo tantummodo, et hoc ad iussum abbatis vel prepositi. Ad mensam non loquantur neque ex quo signum canonice hore dimissum fuerit. [Fol. 41r] Cum laudes in ęcclesia incipiuntur, matutine in infirmitorio cantentur. Dehinc qui voluerint et potuerint, eant in ecclesiam ad horas, ad missam vero cotidie, nisi multum graventur. Qui communicare voluerint, extra chorum pacem accipiant. Ad communionem ordine suo accedant, et hoc tantum ad matutinalem missam. Ad missam non serviant nisi tempore secationis et messis. Non licet ingredi ęcclesiam, nisi quando in ea servitium Dei celebratur, nec in claustro demorari, nec cum aliquibus qui conventum tenent significare, sed quantum possunt ne ab ipsis vel ab aliis hominibus videantur observent. Si quis talem habet infirmitatem, quę nec multum eum debilitet nec comedendi {78}perturbet appetitum, utpote inflatura vel incisio membrorum aut aliquid huiusmodi, hic talis nec super culcitram iaceat, nec ieiunia consuetudinaria solvat nec cibos refectorii mutet. Nec apparentem quis habens infirmitatem non legat nec operetur. Et cuius non evidens infirmitas fuerit, legat et operetur non ad suum arbitrium, sed horis quibus sibi constituetur. Quod si quis talis fuerit qui ceteros inquietare et de ista infirmorum institutione murmurare aut [in] aliquo transgredi non desinat, corripiatur. Quod si sepe correptus non emendaverit, si ita placuerit abbati, indicetur eius perversitas in capitulo, ubi vocatus coram omnibus arguatur. Quod si nec ita correxerit, si eius permittit infirmitas, regulari discipline subiaceat. Non in conventum [Fol. 41v] redeant, nisi prius indicaverint abbati vel preposito, et ea hora ingrediantur qua et minuti.

45. Quando debent fratres communicare

In die Nativitatis Domini, in Apparicione, in Pascha, in Ascensione et Pentecosten, in Assumptione sancte Marię, in Dedicatione ęcclesię.

46. Quomodo loquantur supervenientibus

Nemini clericorum, laicorum liceat parentibus suis vel nuntiis supervenientibus loqui vel ab eis rumores audire absque testimonio et licentia abbatis vel prepositi sui. Quod si facere presumpserint, {79}in capitulo correptionem accipiant et unam diem in pane et aqua ieiunent. Sed si, postquam abbas vel prepositus eis negaverint, iterum quesierint ire ad parentes vel loqui alicui seculari, eo tempore non impetrent.

47. De his qui apostataverint

Quicumque apostataverit, si infra quindecim dies non redierit, excommunicabitur. Excommunicatus vero si misertus sui redierit, depositis vestibus in claustro, nudus cum virgis in capitulum veniet et prostratus culpam suam dicet et humiliatus veniam petet. Et quot diebus extra claustrum obedientie aberravit, totidem in pane et aqua ieiunabit et in omnibus diebus dominicis infra hoc tempus penitentie ante hostium, quando ad missam generalem ingressuri sunt, prostratus iacebit. Quod si iterum, stimulante diabolo, ruptis caritatis et obedientię vinculis, effugerit et iterum redierit, extra claustrum depositis vestibus, nudus cum virgis in capitulo veniam postulabit et, sicut supra dictum est, postea penitebit. Si vero tercio, perurgente diabolo, [Fol. 42r] fugitivus evaserit et postea, Deo visitante, redierit, extra portam vestes deponet et nudus cum virgis in capitulum querere misericordiam veniet et de cetero eodem modo quo supra dictum est, penitentiam aget. Omnibus tamen fratribus pro huiusmodi penitentibus humiliter in capitulo deprecantibus, abbas, secundum quod eorum penitentiam perspexerit, eis indulgere vel remittere poterit, secundum quod sue discretioni visum vel placitum fuerit. Quod si quarto, furore diaboli arreptus, recesserit et postea redierit, si clericus fuerit, nequaquam ultra in officio clerici sed inter laicos erit quamdiu abbati et capitulo visum fuerit. Si vero laicus, in vilissimo officio et omnium laicorum novissimus erit et omni tempore vitę suę in pane et aqua et solo pulmento penitebit, nisi in sollempnibus festis et discretio abbatis aliquando aliquam misericordiam ei impendere voluerit.

{80}48. De levioribus culpis

Hę sunt leviores culpe: si quis, mox ut signum datum fuerit, non relictis omnibus quęcumque in manibus habuerit, cum matura tamen festinatione, differat se preparare, ut secundum regulam ad ecclesiam ordinate cum processione et composite et cum silentio veniat, infra septa atrii vel extra in vicino manens; in choro autem positus, non divino officio intendens vagis oculis et motu irreligioso minusque competenti levitatem mentis ostenderit; designatum sibi cantandi vel legendi officium non accuratissime compleverit; responsorium vel antiphonam incepturus chorum turbaverit; lectionem in constituto tempore non previderit; chorum male cantando vel legendo offendens non statim se coram omnibus humiliaverit; [Fol. 42v] si quicquam cantare vel legere presumpserit quam quod communis consensus probat; si ad capitulum vel ad collationem non venerit; si commune mandatum dimiserit; si ad opus manuum non occurrerit; si in conventu venire distulerit; si ibidem aliquid tumultus et inquietudinis fecerit; si ad mensam cum ceteris non venerit; si ad communem rasuram presens non fuerit; si dormientibus fratribus per negligentiam defuerit; presens aliquam in dormitorio inquietudinem fecerit; de via veniens eadem die, si fieri potest, benedictionem accipere neglexerit vel absque ea de monasterio, nisi ad possessiones vicinas vadens, plus una nocte moraturus exierit; per licentiam egressus moram fecerit; si corporale vel linteos ad portandos calices et ad patenam involvendam aptatum, stolam vel phanonem negligenter ad terram deiecerit; si in infirmorum domum nisi egrotans vel in auditorium nisi vocatus aut in coquinam vel aliquam officinam circa claustrum nisi cuilibet officio ibidem deputatus intraverit; si vestes suas tempore et loco statuto honeste et ordinate non mutaverit; si cereum et aliquid utensilium perdiderit vel potus effuderit; si quid vestimenti sui peioraverit vel perdiderit; {81}si corrigiam rasoriorum inciderit; si liber in quo ad refectorium, ad capitulum, ad collationem legendum est, suo neglectu defuerit; si in ecclesia, capitulo, dormitorio, refectorio, claustro absque summa necessitate locutus fuerit; si in conventu [Fol. 43r] aliquid unde alii scandalizentur, egerit; si in aliquo gestu reprehensibilis fuerit; si in aliquo notabilis apparuerit. De his omnibus veniam petentibus iniungatur psalmus unus.

49. De media culpa

Media culpa est: si quis in Annuntiatione Domini et in Nativitate eius in principio capituli non affuerit per negligentiam, ut, pronuntiatis redemptionis nostre exordiis, corde et corpore humiliatus gratias agat Redemptori; si in choro riserit vel alios ridere fecerit; si lector mense denotatus benedictionem neglexerit; si quis hore canonice non interfuerit; si quis eam etiam absens cantare oblitus fuerit; si quis absque benedictione [cibum] vel potum sumpserit; si quis fratri vel alicui extraneo sine licentia et testimonio locutus fuerit; si quis silentium non tenere in consuetudinem duxerit; si aliquid ab aliquo acceperit iniussus vel dederit; si quis aliquem verbo vel facto lesit ex industria; si quis eum a quo clamatus est, eadem die quasi vindicando clamare presumpserit; si quis clamans in clamatione etiam iudicium fecerit; si quis eorum qui officiis deputati sunt, in aliquo circa proprium officium negligens repertus fuerit, ut sunt prepositi in conventu custodiendo, cantores in officiis quibus adnotati sunt, exequendis, provisor exteriorum in rebus exterioribus custodiendis, cellararius in administrandis et sacrista in his que ad ecclesiam pertinent conservandis, reficiendis vel administrandis, magister novitiorum in novitiis instruendis, vestiarius in vestibus providendis, infirmorum {82}custos [Fol. 43v] in infirmis serviendis, hospitalis in hospitibus suscipiendis et procurandis, ut in omnibus precepta patris nostri Augustini adimpleantur: Ante omnia diligatur Deus, deinde proximus et illud: Sine murmure fratribus suis serviant. Clamatis de supradictis et veniam petentibus fiat unius correptionis disciplina cum tot psalmis quot placuerit illi qui capitulum tenebit.

50. De gravi culpa

Gravis culpa est si quis cum aliquo in audientia secularium inhoneste contenderit; si frater cum fratre lites habuerit intus vel foris; si rem sibi ab aliquo collatam vel litteras occultaverit; vel si quis procedens ubi femine sunt, oculum fixerit, si tamen hoc in usu habere voluerit; si quis pro vestitu vel victu vel pro qualibet alia re iniuste murmuraverit; si quis falsum testimonium adversus aliquem dixerit; si quis ex industria mendatium dixisse deprehensus fuerit; si quis iacens vel sedens culpam suam vel alterius defenderit; si quis inter fratres discordiam seminaverit; si quis cum iuramento, ut in loquendo fieri solet, aliquid negaverit vel affirmaverit; si in illum a quo clamatus est, vel in quemlibet alium minas vel maledicta seu verba inordinata et irreligiosa maliciose invexisse deprehensus fuerit; si quis percussor fuerit; si quis iram suam assidue tenere comprobatus fuerit; si quis alicui fratri obprobrium dixerit; si quis fratri preteritam culpam pro qua satisfecit, improperaverit; si quis turpem sermonem vel vaniloquium in usu habuerit; si quis susurro vel detractor inventus fuerit. Pro huiusmodi culpis et his similibus veniam petentibus una cor[Fol. 44r]reptio detur et tres dies in pane et aqua ieiunent.

{83}51. De graviori culpa

Gravior culpa est si cuiquam aliqua negligentia contigerit in corpore et sanguine Domini sive palam sive occulte. Hec si domno abbati evenerit, sedens cum omni humilitate seipsum accuset et fraterna compassione et oratione hunc excessum deleri postulet, deinde interni arbitri iram prevenire satagens iudicansque se ipsum ut non iudicetur et transitorie dampnans ne in eternum dampnetur. Ministri quoque qui huic interfuerunt negligentie, preparent se ad vapulandum et voluntariam subeant vindictam, ut qui unum cor sunt et anima una, mutuo sua onera portantes adimpleant legem Christi, cantantes ibidem septem psalmos penitentiales, nisi sit duplex solempnitas, cum his versiculis: Post partum, Adiuva nos Deus salutaris et oratione Famulorum, Ineffabilem et post hoc surgentes resideant. Tunc iniungat rector unicuique in psalmis et missis pro peccatis secundum quod suę discretioni visum fuerit, et ille cui contigit negligentia per aliquot dies a sacramento abstineat. Verum quia similis negligentia alii cuilibet evenire potest et nonnumquam evenit, eadem ratio reconciliationis non incongrua videtur.

52. Quid faciendum sit si quid de sacramento Corporis et
Sanguinis Domini alicubi ceciderit

Si quid de sacramento Sanguinis Christi ceciderit supra corporale, reponendum est ipsum corporale et loco reliquiarum servandum. Si palla altaris inde fuerit intincta, recidenda est ipsa que intincta est particula et pro reliquiis servanda. Si super casulam vel super albam deguttat, [Fol. 44v] similiter fiat. Si super {84}quodcumque vestimentum, comburenda est pars et cinis in sacrario reponendus. Si vero in terram ceciderit, lingendus, extergendus, radendus est ipse locus sive lapis sive lignum sive terra et pulvis in sancto loco recondendus. Porro si aliquid in ipsum Sanguinem, musca vel aranea vel aliud tale quid, ceciderit, quia vix sine vomitu, aliquando non sine periculo corporis sumi potest, igne cremandum est et sanguis sumatur. Quod si fides sua id ipsum quod cecidit quempiam sumere fecerit, Deo gratias, sed paucorum est. Si vero contigerit ut de simplici vino vel de aqua sine vino vel de quolibet liquore alio fiat consecratio, hi quibus hę negligentię evenerint, supradicto modo peniteant. Quod si de Corpore Domini super pallam altaris aliquid ceciderit vel super aliud quodlibet indumentum, non incidetur, sed vino abluetur et a ministro sumetur ipsum vinum. Quod si infirmo datum reicitur, prout diligentius poterit suscipiatur et contritum in calice cum vino ab aliquo sumatur, si integrum sumi non possit eo quod de ore alterius reiectum est. Reus autem huius negligentie et qui cum eo particeps fuit culpe, competenti subiacebit vindicte. Si autem in terram vel super lignum aut lapidem ceciderit, modus supradictus de Sanguine Domini tenendus est.

53. De gravioribus culpis

Finito de sacramentis, adhuc de gravioribus culpis dicendum est. Si quis frater contumax aut inobediens vel contrarius sancte regule [Fol. 45r] in aliquo fuerit vel si cum abbate vel preposito proterve intus aut foris contendere ausus fuerit; si quis crimen capitale commiserit, ut est furtum, sacrilegium vel aliud huiusmodi, si publicatus devitare nequit, in clamationem sponte surgat et veniam petens sceleris sui immanitatem lamentabiliter {85}proferat et denudatus, ut dignam suis excipiat meritis sententiam, vapulet quantum placuerit prelato, et ut permaneat in pena gravioribus culpis debita preceptum accipiat, videlicet ut sit omnium novissimus in omni conventu ubi fratres sunt, ut qui culpas perpetrando non erubuit fieri membrum diaboli, ad tempus, ut resipiscat, sequestretur a consortio Christi. In refectorio quoque non communem percipiet refectionem, sed providebitur ei seorsum panis grossior et potus aque, nisi domnus abbas aliquid ei per misericordiam impendat. Nec reliquię prandii sui cum aliis admisceantur, nec ad communem accedat secessum, ut cognoscat ita sequestratus a consortio aliorum, quod privetur, nisi redeat per penitentiam, consortiis angelorum. Ad canonicas horas veniat ante hostium ęcclesię et coram intrantibus vel exeuntibus fratribus prostratus iaceat, quousque intraverint vel exierint. Nullus autem quoquo modo audeat ei se coniungere vel aliquid mandare. Ipse tamen domnus abbas, ne in desperationem labi possit, aliquando mittat ad eum seniores, qui eum ammoneant ad penitentiam, provocent ad patientiam, foveant per compassionem, hortentur ad compunctionem, adiuvent per suam intercessionem, si viderint in eo humilitatem [Fol. 45v] cordis, quibus suffragetur totus conventus. Nec renuat abbas cum illo facere misericordiam. Et si videtur ei, denuo vapulet. Ille talis, quamdiu in hac penitentia fuerit, non communicet, non veniat ad osculum pacis, non osculetur textum evangelii, non notetur ad aliquod officium in ecclesia, nec ulla ei ante plenariam absolutionem obedientia committatur, sed et si fuit sacerdos vel diaconus, non fungatur his officiis, nisi postmodum religiosius conversatus. Si quis etiam in alio monasterio tale quid commisit, ulterius illuc non redeat, etiam si per omnia correptus inventus fuerit. Quod si quis domno abbate absente tale quid perpetravit, prepositus suspendat eum ab officio suo et ab obedientia si quam habet, cetera differat ad audientiam abbatis. Si in aliqua curia evenerit, custos qui ibi est nuntiet hoc ad monasterium. Adductus vero non veniat in presentia abbatis, donec ipse capitulo presederit, et tunc agatur de eo ut predictum est. Quod si defuerit, maneat seorsum {86}ubi prior iusserit, donec abbati et capitulo, ut dictum est, presentetur. Si autem abbati eiusmodi lapsus insinuatus fuerit, ut occulte tractare decernat, hoc in eius pendet arbitrio. Si quis autem pro huiusmodi suspectus est nec confessus nec convictus, re veniente in dubium, differatur interim, ut secundum consuetudinem dubiarum rerum iusto Dei iudicio comprobetur et denuo ad capitulum referatur, nisi sit res de lapsu corporali, que pro scandalo non est aperte tractanda, sed prelato occulte intimanda. Et si contigerit ut ab aliquo minus discrete proferatur, sub occasione probationis est suspendenda. Si etiam probata fuerit, non est [Fol. 46r] in publicum proferenda, districtione tamen secreta, secundum personam et tempus patiatur, in qua non sibi sed ceteris parcitur.

54. De gravissimis culpis

Gravissima culpa est incorrigibilitas eius qui nec culpas timet admittere et penam recusat ferre. De quo preceptum est patris nostri Augustini, ut, etiam si ipse non abscesserit, de vestra societate proiciatur, secundum apostolum, qui hereticum hominem post correptionem adhibitam et incorrigibilitatem patefactam devitari iubet tamquam peccantem peccatum ad mortem, quia subversus est qui eiusmodi est. Hic quidem vestibus monasterii exutus et habitu seculari indutus, exire compellendus est, si tamen usque ad eandem horam sani capitis et integri sensus extiterit. Non enim quod quidam indigne expetunt sub qualibet occasione cuiquam est danda recedendi licentia, ne ordo et disciplina canonica in contemptum veniat, dum aspicitur in indignis habitus religionis canonice et ita, sicut a corde professionem abiecerunt, sic a corpore professionis insignia deponere cogantur, nec ulli omnimodo pro sua quantalibet importunitate indulgeatur egrediendi licentia.

{87}55. De canonico vel converso fugitivo

Si quis canonicus vel conversus de aliquo nostro cenobio occulte fugiens ad aliud devenerit, suadeatur ei ut revertatur. Si renuerit, plus una nocte ibidem manere non permittatur. Et canonico quidem habitus, si cum eo inventus fuerit, auferatur, nisi priusquam ad nostrum ordinem venerit canonicum fuisse constiterit.

56. De versu refectionis

[Fol. 46v] Quando fratres bis comedunt, dicitur ad prandium, post Benedicite, Oculi omnium totus versus, Gloria Patri, Kyrieleison, Pater noster et postea, a sacerdote dicto Et ne nos et responso ab omnibus Sed libera nos a, subsequitur, sine Dominus vobiscum, Oremus et benedictio, scilicet Benedic Domine dona tua que de tua largitate sumus sumpturi. Per. Postea lectori det prior benedictionem, scilicet Mense celestis participes facias nos rex ęternę glorię. Post prandium dicatur Confiteantur, totus versus, Gloria Patri, et tunc sacerdos dicat: Agimus tibi gratias omnipotens Deus pro universis beneficiis tuis. Qui vivis. Deinde, cantato psalmo Miserere mei Deus, dicatur Gloria, Kyrieleison, Pater noster, et dicto a sacerdote Et ne nos responsoque Sed libera nos a, subsequantur hi quinque versus, sacerdote primam partem versus dicente et conventu respondente, scilicet Dispersit, Benedicam, In Domino, Magnificate, Sit nomen, et tunc sacerdos, absque Dominus vobiscum et Oremus, dicat: Retribuere dignare Domine omnibus nobis bona facientibus propter nomen tuum sanctum {88}vitam eternam et Benedicamus Domino, conventu respondente Amen et Deo gratias. Ante cenam vero dicitur Edent pauperes, totus versus, et benedictio super lectorem Ad cenam perpetuam perducat nos rex ęternę glorię. Post [ce]nam versus Memoriam, totus versus, et postea Benedictus Deus in donis suis et sanctus in omnibus operibus suis. Qui vivit et cetera sicut superius diximus. Quando vero semel reficimur, dicitur ante re[fectionem] Edent pauperes et post Memoriam, cetera sicut ad prandium diximus. ¶ Hec benedictio in capitulo lectori datur: Divinum auxilium maneat semper nobiscum. Hec ad collationem: Noctem quietam tribuat nobis omnipotens et misericors Dominus. Hec ad biberes: Largitor omnium bonorum benedicat potum servorum suorum.

57. Qualiter se habeant fratres nostri in grangiis

[Fol. 47r] Tam ad vigilias quam ad horas diei faciant orationes suas sicut canonici. Post erectionem autem et signaculum, si duo vel plures fuerint, dicat ad matutinas prior illorum Domine labia mea aperies, ceteris respondentibus Et os meum annuntiabit laudem tuam. Deinde prior: Deus in adiutorium meum intende, aliique insimul respondeant: Domine ad adiuvandum, Gloria totum cum Sicut erat. Deinde dicant sub silentio erecti Pater noster, quo dicto dicat prior, audientibus omnibus, Gloria Patri. Quod dum dixerit tam ipse quam ceteri incurventur, eoque dicto erigantur omnes dicentes: Sicut erat in principio, et hoc usque vigies faciant. Post vicesimum autem Sicut erat in principio subsequatur prior Kyrieleison, ceteris respondentibus alternatim more canonicorum. Tunc prior dicat in audientia totum Pater noster, adiungens Per Dominum nostrum Iesum Christum, Filium {89}tuum, qui tecum vivit et [regnat] in [unitate] Spiritus sancti Deus per omnia secula seculorum, ceterique respondeant Amen. Deinde subiungat Benedicamus Domino, aliis supplentibus Deo gratias. ¶ Ad horas diei post Deus in adiutorium, incurvis omnibus, dicat prior Gloria Patri et Filio, ceterisque respondentibus Sicut erat in principio et nunc et semper et in secula seculorum amen, fiunt cetera sicut supra diximus, excepto quod ad vesperas decies dicent Pater noster cum Gloria, ad ceteras vero horas quinquies. Hic ordo psallendi omni tempore teneatur, nisi quod in festivitatibus novem lectionum duplicabuntur ad matutinas tantum Pater noster cum Gloria quadraginta. Quando soli vel in ęcclesia fuerint, hoc totum singuli dicent sub silentio.

58. Quo tempore surgant ad vigilias

A kalendis novembris usque ad Cathedram sancti Petri qui in monasterio [Fol. 47v] sunt, surgant ad vigilias sicut et canonici faciantque singuli sub silentio orationes vigiliarum. Dictoque Gloria Patri post duos psalmos primos, exeat unusquisque ad opus sibi iniunctum. ¶ A Cathedra vero sancti Petri usque ad Pascha et ab idibus septembris usque ad kalendas novembris, pulsato signo in ęcclesia vel alio quolibet signo excitati, surgant incipiente undecimo psalmo vel, si dies novem lectionum fuerit, septimo. Factisque supradictis orationibus, exeant ad labores sibi iniunctos. ¶ A Pascha autem usque ad idus septembris, quia meridianas non habent, dormiant usque ad laudes et, pulsato signo, surgant ad ecclesiam, factisque orationibus vigiliarum et etiam prime, exeant. Dominicis tamen et festis diebus quibus ab operibus cessant, non exeant, sed totum audiant servitium, nisi aliqua eos revocaverit obedientia. Ad {90}ceteras vero horas diei non eant ad ecclesiam, sed ubicumque laboraverint, faciant orationes suas, nisi dies feriatus fuerit. ¶ At fratres qui in grangiis fuerint, a kalendis novembris usque ad Cathedram sancti Petri vigilent ad minus quartam partem noctis et a Cathedra usque ad Pascha et ab idibus septembris usque ad kalendas novembris sic surgant, ut ante lucem perficiant orationes vigiliarum. Quibus transactis, laborent quod necesse fuerit. A Pascha vero usque ad supradictas idus incipiente luce surgant.

59. Quo tempore missas teneant

Quibuscumque diebus due canuntur misse precipuisque ieiuniis vel quando presens defunctus fuerit canonicus vel novicius vel frater laicus, missarum [Fol. 48r] intersint celebrationibus, nisi obedientia aliud precipiat. ¶ In ecclesia vero in erectionibus, in inclinationibus et ceteris omnibus observantiis habeant se sicut canonici, nisi quod omnes simul sedebunt sub uno psalmo et sub alio pariter stabunt.

60. Ubi teneant silentium

In quibuscumque officinis teneant canonici silentium et ipsi nec aliquam earum ingrediantur sine licentia. Insuper in suo dormitorio et refectorio omnino silentium teneant et preter hoc in omnibus locis aliis, nisi forte iussu abbatis vel prioris de necessariis loquantur vel etiam ipsius cellararii, si tamen hec {91}potestas cellarario data fuerit. Sutores ubique silentium teneant in invicem et ad omnes, nisi forte abbas eis aliquem locum extra operatorium determinaverit, ubi inter se tantum loquantur de necessariis artis sue breviter nec aliter quam stando. Similiter faciant omnes artifices monasterii, pistores videlicet, textores, pellifices et ceteri. Solis tantum fabris intra officinam suam potest locus ille determinari ubi de necessariis modo predicto loquantur, quia vix sine detrimento operis sui possunt in labore suo tenere silentium. ¶ Similiter qui in grangiis sunt, silentium teneant in dormitorio, in refectorio, in calefactorio, intra metas ad hoc positas. Alibi possunt loqui cum magistro suo de necessariis. Magister autem grangie habeat solatium ubi necesse fuerit, qui videlicet provideat domui post eum, cui liceat loqui cum familia et hospitibus de necessariis, cum fratribus autem in loco tantum determinato, nec aliter [Fol. 48v] quam stando. Absente tamen magistro loquatur cum omnibus ubi loqui licet aut stando aut alio aliquo modo. Preter hoc nec intra nec extra loqui possunt sine licentia nec inter se nec cum aliis. Pastores tamen et bubulci cum iunioribus suis et iuniores cum ipsis loqui possunt in labore suo de necessariis. Salutantem resalutent et viatorem, si viam interrogaverit, verbis breviter doceant. Quod si de alia re eum alloquatur, respondeat se non licere loqui amplius cum eo. Hoc etiam respondeat cuilibet inquietanti se et instiganti ad loquendum. ¶ Femina non ingrediatur curtem grangiarum nisi precepto abbatis vel prioris, nec loquatur aliquis solus cum muliere.

61. De versu ad mensam

Convocatis aliquo signo fratribus ad refectionem, dicant omnes simul Benedicte et cetera que secuntur sive ad prandium seu ad cenam quantum ad eos pertinet canonicos imitantes.

{92}62. Quid debeant discere

Nullus habeat librum nec discat aliquid nisi tantum Pater noster, Credo in Deum, Miserere mei Deus et que ad utramque refectionem sunt dicenda, et hoc non littera sed cordetenus.

63. De capitulo

Omnibus dominicis diebus preter eos quibus generalis sermo fiet in capitulo canonichorum, in quibus tantum fratres ingrediuntur capitulum eorum, in illis inquam diebus, pulsata campana ad convocandos canonichos in capitulum, ingrediantur statim fratres capitulum proprium ut, dum tenetur capitulum canonichorum, teneatur et capitulum ipsorum vel ab abbate vel ab alio cui illud iniunxerit. Qui veniens antequam resideat, ceteris omnibus erectis versisque vultibus ad orientem, dicat: Preciosa in conspectu Domini mors sanctorum eius et cetera que secuntur more canonichorum [Fol. 49r] in viam directorum, respondentibus fratribus que respondenda sunt. Deinde residens et dicto Benedicite et responso Dominus, faciat sermonem. Quo finito et subiuncto ab omnibus Amen, dicat is qui capitulo preerit: Loquamur de ordine nostro. Quo dicto, petant venias et clament et per omnia agatur sicut in capitulo canonichorum. Eodem die, si recipiendus est novitius, dicat frater cui hoc iniunctum fuerit: Recipiendus est novicius. Tunc is qui capitulum tenet, dicat fratribus: Frater quidam receptus est in capitulo canonichorum. Veniat et mittemus eum in ordine suo. Et iussu illius adducat eum predictus frater. Cui astanti ante eum exponat breviter {93}asperitatem et vilitatem ordinis. Deinde oret pro perseverantia eius. Et dicto Amen ab omnibus, iubeat eum ire in ordine suo. Quibus tractatis, dicto Adiutorium nostrum in nomine Domini et responso a fratribus Qui fecit celum et terram, inclinent et discedant.

64. Quomodo recipiantur fratres

Fratres ad conversionem venientes in capitulo canonicorum recipiantur, nec prius tamen conventui fratrum coniungantur donec recipiantur in capitulo ipsorum, quod hac de causa qualibet die congregari potest. Deputetur autem eis magister qui idoneus sit ad mores instruendos et docendum ordinem.

65. De professione

Peracta probatione, veniat novitius in capitulum canonichorum, ut faciat professionem hoc modo. In primis prostratus petat misericordiam, [Fol. 49v] deinde surgens ad abbatis imperium relinquat omnem proprietatem, et flexis genibus coram abbate, iungat manus suas et ponens eas inter manus eius, promittat ei obedientiam de bono usque ad mortem, et osculato eo discedat.

{94}66. De fratribus in via directis

Frater qui in itinere est, teneat silentium in omnibus ecclesiis et in refectione sua et post completorium, et habeat se in omnibus sicut canonicus in viam directus, excepto quod ieiunare non cogitur nisi eo modo quo fratres ieiunant in grangiis. Quod si cum canonico proficiscitur, habeat se secundum quod ei preceperit.

[67. De notitia signorum]

[O]pus quoque habet ut signa diligenter addiscat, quibus tacens quodammodo loquatur. Quia postquam adunatus fuerit ad conventum, licet ei rarissime loqui. Et tales in claustro officinę sunt, in quibus traditum est a patribus nostris et prefixum ut perpetuum silencium teneatur, id est ęcclesia, dormitorium, refectorium et coquina regularis. In his singulis tam in die quam in nocte, si vel unum verbum quodam audiente loquitur, non facile veniam absque iudicio meretur. Et si vel unam antiphonam vel responsorium vel aliud quid tale absque libro nominaverit et in libro simul cum emissione verbi non viderit, de hoc non aliud quam plane silencium censetur [Fol. 50r] infregisse. De ipsis autem signis ut aliqua ponam verbi gratia, et primum quę ad victum pertinent. Pro signo panis fac unum circulum cum utroque pollice et his duobus digitis qui secuntur, pro eo quod et panis solet esse rotundus. Pro signo panis qui coquitur in aqua et melior solet esse quam cotidianus, generali signo panis premisso, hoc adde ut interiora manus super alterius {95}manus exteriora ponas et ita superiorem manum quasi ungendo vel imbuendo circumferas. Pro signo panis sigalini et qui turta vulgaliter appellatur, iterum generali signo premisso, hoc adde ut crucem per medium palmę facias, pro eo quod id genus panis dividi solet per quadrum. Pro signo tortule, que preter solitam libram [datur] in quinque principalibus festis, duos digitos qui pollicem secuntur, paululum divisos pone oblique super alteros digitos eorum similes de altera manu similiter divisos. Pro signo fabarum primo pollicis articulo sequentis digiti summitatem subpone et ita fac ipsum pollicem eminere. Pro signo ovorum cum digito in altero digito simula testam ovi vellicantem. Pro signo pulmenti oleribus confecti trahe digitum quasi qui coquendas inciderit herbas. Pro signo generali piscium cum manu simula caude piscis in aqua commotionem. Pro signo sepiarum divide omnes digitos ab invicem et ita eos commove, quia et sepię ita multiplices esse videntur. Pro signo lampredę in maxilla cum [Fol. 50v] digito simula punctos tres vel quatuor propter illos punctos quos lampreda subtus oculos habet. Pro signo salmonis vel sturionis, premisso generali signo piscium, hoc adde ut pugnum erecto pollice subponas mento, quo superbia significatur, quia superbi maxime et divites tales pisces solent habere. Pro signo lucii, iterum generali signo piscium premisso, hoc adde ut cum manu signum facias celeritatis, quia lucius celerius quam alius piscis natat. Pro signo trutę hoc adde ut digitum de supercilio ad supercilium trahas, propter ligaturas quę hoc in loco habentur a feminis et quia truta semper feminino genere pronunciatur. Pro signo milii fac girum cum digito, pro eo quod et ipsum milium ita vertitur in olla cum cloqueari. Pro signo crispellarum vel, ut alii dicunt, frigdolarum cum pugno accipe crines quasi cupias ita eos facere crispos. Pro signo casei utramque manum coniunge per oblicum quasi [qui] caseum premit. Pro signo flagdonum, premisso generali signo et panis et casei, de una manu omnes digitos inflecte et ita manum cavam in superficiem alterius manus {96}pone. Pro signo rafeolarum vel, ut Teutonici locuntur, craphorum, premisso generali signo panis, simula cum duobus digitis illas minutas involutiones quę in eis sunt factę ex ea parte qua sunt complicatę et quasi rotundę. Pro signo lactis minimum digitum labiis impinge, pro eo quod ita sugit infans. Pro signo mellis paulisper linguam fac [Fol. 51r] apparere et digitos applica quasi lambere velis. Pro signo pomorum, maxime piri vel mali, pollicem cum aliis digitis conclude. Pro signo cerasearum hoc adde ut digitum subtus oculum ponas. Pro signo porri crudi pollicem et digitum ei proximum simul coniunctos extende. Pro signo allii seu rafę extende digitum contra buccam paululum apertam propter id genus odoris quod sentitur ex illis. Pro signo aquę omnes digitos coniunge et per oblicum move. Pro signo vini digitum inflecte et labiis adiunge. Pro signo potionis pigmentate conclude manum et ita simula molentem. Pro signo potionis quę est melle et absincio temperata, duos digitos, id est indicem et medium, a cęteris disiunge et ipsos quoque ab invicem disiunctos ita move, quia et absincium in suis ita foliis est divisum. Pro signo sinapis articulo anteriori minimi digiti pollicem subpone. Pro signo aceti frica cum digito guttur, quia et in gutture eius acrimonia sentitur. Pro signo scutellę manum lacius expande. Pro signo ciphi qui capit cotidianam vini mensuram, inclina manum deorsum et ita cavam tene digitis aliquantulum inflexis. Pro signo paterę ex qua bibitur, tres digitos aliquantulum inflecte et sursum tene. Pro signo fihalę vitreę, premisso signo precedente, hoc adde ut duos digitos circa oculum ponas, ut splendore oculi splendor vitri significetur.

[D]e his quę ad vestitum pertinent. Pro signo stamineę manicam [Fol. 51v] eius tene tribus digitis, id est minimo et duobus sequentibus. Pro signo femoralium hoc adde ut manum in femore de deorsum trahas, quasi qui se femoralibus vestit. Pro signo frocci manicam eius tene eodem modo quo manica est stamineę tenenda. Pro signo cucullę hoc adde ut cum digitis retro tangas capellum. Pro signo manicarum tene manicam frocci et signum quod est pro femoralibus adde. Pro signo pellicii de una manu omnes {97}digitos expande et ita in pectore positos contrahe, quasi qui lanam contringit. Pro signo calceorum digitum digito circumfer, quasi qui calceos corrigia ligat. Pro signo nocturnalium calceorum hoc adde ut manum in maxilla ponas, sicut dormiens solet. Pro signo pedulium fac idem signum quod et pro calceis et hoc adde ut cum digitis teneas manicam frocci. Pro signo coopertorii fac idem signum quod est pellicii et hoc adde ut manum in brachio de deorsum trahas in sursum, quasi qui coopertorium vult mittere super se. Pro signo cotti trahe manum per brachium eodem modo quo trahitur pro signo coopertorii et hoc adde ut cum digitis teneas manicam frocci, quia utrumque et froccus et cottus est de lana. Pro signo stralę que substernitur et lena vocatur a sancto Benedicto, utriusque manus digitos super invicem positos semel et secundo retrahe et ita unam manum a pectore movens expande, quasi qui aliquid involutum expandit. Pro signo capitalis vel quod vulgaliter cussinum appellatur, [Fol. 52r] leva manum et summitates digitorum inflexas quasi ad volandum move, postea pone manum ad maxillam sicut dormiens solet. Pro signo corrigię ad stamineam digitum digito circumfer et de utroque latere confer digitos manus utriusque, quasi qui se corrigia cingit. Pro signo cinguli femoralium fac idem signum et hoc adde ut manum in femore deorsum trahas propter femoralia et caligas quibus hoc ipsum cingulum est inserendum. Pro signo acus cum pugno percute pugnum quod metallum significat, et postea simula quasi in una manu teneas filum et acum in altera, et mittere velis filum per foramen acus. Pro signo fili digitum digito circumfer et hoc adde quasi mittere velis filum per foramen acus. Pro signo cutelli trahe manum per medium alterius palmę quasi qui cum cutello aliquid incidit. Pro signo vaginę cutelli summitatem unius manus trahe per alterius manus extremitatem, quasi qui cultellum mittat in vaginam. Pro signo pectinis tres digitos trahe per capillos, quasi qui se pexit. Pro signo tabularum manus ambas complica et ita complicatas simul evolve. Pro signo graphii {98}cum pugno percute pugnum et digitum pollice adiuncto extende et postea simula cum eis scribentem.

[D]e his que ad divinum maxime pertinent obsequium. Primo pro signo lectionis manui vel pectori digitum impinge et paululum attractum ita fac resilire, quasi qui folium codicis vertit. Pro signo responsorii articulo digiti pollicem subpone et ita fac [Fol. 52v] eum quasi desilire. Pro signo antiphonę vel versus responsorii articulo minimi digiti pollicem subpone et hoc quod premissum est desilire, adde. Pro signo alleluia leva manum et summitates digitorum inflexas quasi ad volandum move propter angelos quia, ut creditur, ab angelis cantatur in cęlo. Pro signo prosę vel quod a Teutonicis sequencia vocatur, leva manum inclinatam et a pectore amovendo eam inverte ita ut quod prius erat sursum, sit deorsum. Pro signo tractus trahe manum per ventrem de deorsum, quod longum semper significat, et contra os applica manum, quod cantum. Pro signo generali libri extende manum et move sicut folium libri moveri solet. Pro signo libri missalis, generali signo premisso, adde ut facias signum crucis. Pro signo textus evangelii adde ut facias signum crucis in fronte. Pro signo libri epistolaris adde ut in pectore facias. Pro signo libri in quo legendum est ad nocturnos, premisso generali signo et libri et lectionis, adde ut manum ponas ad maxillam. Pro signo antiphonarii, premisso generali signo libri, adde ut pollicem inflectas propter neumas que sunt ita inflexę. Pro signo regulę adde ut capillum super aurem pendentem duobus digitis apprehendas propter duo nomina quibus abba appellatur abba dominus, quia et sanctus Benedictus auctor regulę huius erat officii. Pro signo ymnarii adde ut pollicem et digitum ei proximum proferas, summitatibus eorum coniunctis, quo [Fol. 53r] presens tempus vel quod primum est significatur, et hoc signum ad ymnarium inventum est pro occasione huius solius verbi quo ymnarius ita incipit: Primo dierum. Pro signo psalterii adde ut summitates digitorum cava manu ponas in caput propter similitudinem coronę quam rex portare solet, quia et auctor psalmorum David rex erat. Pro signo libri secularis quem aliquis paganus composuit, {99}premisso generali signo libri, adde ut aurem cum digito tangas, sicut canis cum pede pruriens solet, quia nec inmerito infidelis tali animali comparatur. Pro signo angeli fac id signum quod facis pro signo alleluia. Pro signo apostoli trahe dextram deorsum de dextro latere in sinistrum et iterum de sinistro in dextrum propter similitudinem pallii quo archiepiscopi utuntur, et episcopi quoque non est aliud signum. Pro signo martyris impone cervici dextram, quasi qui cum cultello aliquid incidit. Pro signo confessoris fac idem signum quod facis pro apostolo, si tamen episcopus est. Si abba, fac illud quod facis pro regula sancti Benedicti, capillum comprehendendo. Pro signo cuiusque sacrę virginis trahe digitum in fronte de supercilio ad supercilium, quod et signum est mulieris. Pro signo festivitatis fac primum signum lectionis et profer omnes digitos utriusque manus.

Nunc mixtim de personis et quibusque rebus aliis et causis. Pro signo monachi cum manu tene capellum cucullę. Pro signo clerici digitum auri circumfer quasi girando, propter similitudinem coronę quam in capite clericus habet. [Fol. 53v] Pro signo laici mentum tene cum dextra propter barbam quam antiquitus non raserunt id genus hominum sicut modo. Pro monacho qui nutritus est in monasterio, generali signo premisso, adde ut minimum digitum labiis admoveas, pro eo quod ita suggit infans. Si est bene literatus, digitum contra pectus submitte, quod est signum sciendi. Pro signo domni abbatis fac id ipsum quod pro signo regulę nostrę est premissum. Pro signo prioris simula cum duobus digitis scillam tenere et ita eam sonare. Pro signo maioris adde ut manum extendas, quod semper aliquid magnum significat, sicut e contrario cum minimo digito quod parvum est significatur. Pro signo custodis ecclesię cum manu simula campanam sonare. Pro signo camerarii simula denarios numerare. Pro signo cellerarii simula in manu clavem tenere et quasi serę infixam evertere. Pro signo granatarii qui annonam recipit et servat, simula cum ambabus manibus conexis quasi alicui vasi annonam infunderes ad meciendum. Pro signo ortolani digitum inflecte et attrahe sicut qui rastrum dextra trahit. {100}Pro signo custodis hospicii ubi hospites qui sunt ditiores recipiuntur, simula gladium trahere de vagina. Pro signo elemosinarii qui pauperes recipit, trahe manum de sinistro humero in dextrum latus, sicut corrigia perę solet a pauperibus portari. Pro signo infirmarii qui obsequitur infirmis, pone manum contra pectus, quod significat [Fol. 54r] infirmitatem, quamvis non semper, quia et confessionem significat. Pro signo refectorarii fac idem signum quod est refectionis, ut contra os moveas in summitate coniunctos pollicem et digitum sequentem. Pro signo armarii et precentoris interiorem superficiem manus leva et move sicut qui innuit in choro ut ęqualiter ab omnibus cantetur. Pro signo magistri puerorum ori admove minimum digitum et digitum pollici proximum pone subtus oculum, quod et signum est videndi. Pro signo magistri noviciorum trahe manum obliquam per capillos contra frontem, quod et signum est novicii, et adde predictum signum videndi. Pro signo senis trahe manum directam per capillos [contra aurem. Pro signo mareschalci cum duobus digitis tene capillos] anteriores propter iubas quas habent caballi. Pro signo asinarii prope aurem erige manum et move sicut asinus aurem. Pro signo compatriotę vel consanguinei tene manum contra faciem et medium digitum naso impone propter sanguinem qui inde nonnunquam fluit. Pro signo hominis qui est alterius linguę, cum digito labia tange propter loquelam. Pro signo loquendi contra os tene manum et ita eam move. Pro signo audiendi tene digitum contra aurem. Pro signo nesciendi cum digito erecto labia terge. Pro signo mentiendi digitum inter labia positum trahe. Pro signo osculandi duos digitos, id est medium et indicem, labiis appone. Pro signo vestiendi, maxime cum alba, per pectus manum trahe deorsum. Pro signo exuendi cum pollice et digito sequente [Fol. 54v] albam a pectore trahe. Pro signo lavandi pedes ambarum manuum interiora ad invicem converte et ita superioris manus summitates paululum move, Pro signo boni, quicquid sit quod bonum dixeris, pone pollicem in maxillam et alios digitos in alteram et ita fac eos in extremitate menti blande conlabi. Pro signo mali digitis {101}sparsim in faciem positis simula unguem avis aliquid lacerando attrahentis. Pro signo cuiusque rei quod iam facta sit, tene manum ęqualiter contra pectus et interior pars manus sit sursum versa et ita eam adhuc plus sursum a pectore move. Pro signo annuitionis leva manum moderate et move non inversam, sed ut exterior superficies sit etiam sursum versa. Pro signo negationis summitatem medii digiti pollici subpone et ita fac resilire. Pro signo celeritatis pone manum super alteram manum in modum ferrę et ita eam celeriter move, quasi qui ferram trahit. Pro signo tarditatis de unbilico trahe manum paulatim per ventrem sursum.

Plura sunt que adhuc dicere possem, sed cum modo meminerim quibus sim locutus, video quod nec opus fuerit tantum dixisse de huiusmodi et, ut ait ille, in silvam ligna contulisse. Unde ut de his tandem taceam que, quantum puto, melius nostis quam ego, videndum est de secuturis, ut ea loquar que, cum nec visa prius nec audita scire valeatis, vel pro sola novitate plus aliquantulum veniant ad gratiam. Et quia sermo est de instruendis noviciis, quantum fieri potest per ordinem dicatur ea disciplina qua iugiter ille tenetur, qui nobiscum volu[erit conversari].

68. [Fol. 55r] De minutione

Minuendus petat licenciam a priore. Quinquies tantum in anno potest se qui voluerit minuere. Tamen in tempore messionis et secationis et in Adventu et in Quadragesima et per tres primos dies Natalis Domini, Pasche et Pentecosten et quando {102}secunda vel tercia die precipuum ieiunium vel dies novem lectionum evenerint, minui non debent. Quod si aliquem amplius quam quinquies vel in prohibitis temporibus necessitas compulerit, in capitulo misericordiam petat. Quibus horis minuantur. Si dies prandii fuerit, ante sextam, scilicet post evangelium vel post nonam si necesse fuerit, si dies ieiunii, inter sextam et nonam, accenso igne in calefactorio, preparent se ad minuendum. Qui minutus pergat pregustare in refectorium si voluerit et spatium habuerit. Minuti igitur [in refectorio extra conventum], nisi pro necessitate frigoris hora competenti comedent, in dormitorio pausabunt. Ad laudes surgentes matutinas in capitulo dicant et postea ceteras horas canonicas in capitulo vel in ecclesia, et ante complectorium cęnent et ante alios vel cum aliis in dormitorio eant. In tercia autem die ad capitulum, cenati vero eant ad complectorium in con[Fol. 55v]ventu. Tribus diebus ad utramque refectionem et quarta ad unam, si conventus ea die melius non habuerit, aliqua pitantia eis fiat. He autem minutiones ita fient quod dimidia pars canonicorum insimul minuetur, ita tamen si altera ad conventum tenendum sufficere poterit. Sin autem, tripartientur. Et observandum quod qui eiusdem sunt officii, insimul non minuentur, utpote prior et subprior et alii huiusmodi. Et hoc erit in providentia cantoris qui et quando minuantur.

69. De defunctis

Statutum est ut frater clericus seu laicus defunctus a die exitus sui usque ad septimum servitium plenarium, videlicet in vesperis, vigiliis et missa, prebendam autem suam usque ad trigesimum, ipso vero trigesimo die missam propriam in {103}propria abbatia tantum, nisi festo superveniente impediatur, habebit. Cuius defuncti breve, per singulas abbatias nostri ordinis delatum, in capitulo recitabitur et sequenti die officium plenarium pro eo, si fieri potest, celebrabitur. Sin autem usque dum fieri possit differetur et ipso die prebenda una pro eo, si clericus fuerit, in refectorio clericorum in principali mensa. Si vero laicus, in refectorio laicorum iuxta...

